
     XX əsrdən etibarən bazar münasibətləri mürəkkəbləşdiyindən yeni məna kəsb etməyə başlamışdır.Belə ki,əhali sayı artdığından,insanlarda əmtəə və xidmətlərə olan tələb artdığından,istehsalın həcminin də artırılması zərurəti ortaya çıxdı. Müəssisələrdə istehsalın həcmini artırmaq üçün oraya yeni texnika və texnologiyalar,yeni ixtisaslı işçilər gətirilməyə başlandı.Bütün bunları təşkil etməyi isə təkcə firma rəhbəri edə bilməzdi.Odur ki,firmada çoxalan münasibətləri səhmana salmaq üçün,firmada əlaqələndirmə prosesini həyata keçirmək üçün menecerlər toplusuna ehtiyac yarandı.Menecment fəaliyyəti firmada işləri təşkil etməklə rəhbərliyin işini xeyli azaltmış oldu.Beləliklə firmanın daxili və xarici əlaqələrinin qurulması menecerlərə həvalə olundu və yalnız bir sıra həlledici qərarların verilməsi rəhbərlikdə qaldı.
     Menecment fəaliyyətinin firmada başlıca idarəetmə subyekti olmasıyla bütün işlərin yerinə yetirilməsi sistemli xarakter almış oldu.İllər keçdikcə yeni-yeni istehsal və xidmət sahələri yarandıqca,elmi texniki tərəqqi istehsala tətbiq olunduca menecment sahəsində də təkmilləşdirmələr və yeni-yeni menecment formaları meydana çıxmağa başladı.Müxtəlif elmi məktəblər formalaşmağa və menecment fəaliyyətinin əsas olaraq hansı sahələrə yönəltmək lazım gəldiyi haqda nəzəriyyələr ortaya çıxmağa başladı.Bu nəzəriyyələr də öz növbəsində menecment biliklərinin sistemləşdirilərək  istehsala hansı metodların köməyilə tətbiq olunması haqqında fikirlər irəli sürdülər.Bu nəzəriyyələr birinci fəsildə geniş olaraq verilmişdir.
      Menecment fəaliyyətinin yaranmasının əsas məqsədi isə firmanın işlərinin səmərəliliyinin artırılması və maksimum mənfəət əldə olunmasına istiqamətləndirməkdir.Bu sahədə o çoxlu iqtisadi amillərin köməyilə istehsalın səmərəli yerləşdirilməsini,işçilərin sosial mühitinin yaxşılaşıdırmasını,material və xammal resurslarına qənaət olunmasına rəvac verən prosedurları işləyib hazırlayırlar.Bu nöqteyi nəzərdən də menecerlər üçün planlaşdırma həyati önəm daşımış olur.Çünki müəyyən məqsədi seçmədən,nəyi necə edəcəyini əvvəlcədən düşünmək özü qeyri-müəyyənliyə gətirib çıxarır.
      Beləliklə,deyə bilərik ki,menecment fəaliyyətinin öyrənilməsini və firmalara  tətbiq olunmasını öncəliklə firmaya sonra isə ümumiyyətlə cəmiyyətin xeyrinə olan hadisə kimi dəyərləndirə bilərik.Çünki menecment fəaliyyəti hər zaman ən az məsrəflərlə daha çox qazanmaq barəsində düşünür və bunun da yeganə yolu kimi ya yeni texnologiyalardan istifadə etməkdir, ya da firmada əmək məhsuldarığının artırılmasıdır ki,bu da son nəticədə cəmiyyətin mənafeyinə xidmət etmiş olur.






















Fəsil 1. Menecment fəaliyyətinin nəzəri və onun metodoloji əsasları
1.1 Menecmentin mahiyyəti,məzmunu və inkişaf mərhələləri

Təşkilatların yaranması və idarəedilməsi təcrübəsi çox qədimdir.Lakin həm idarəetmə,həm də qədim təşkilatlar indikindən çox fərqli olmuşlar.İdarəetmənin çox qədim olmasına baxmayaraq ,o bir elm,təsərrüfatçılıq və tədqiqat sahəsi kimi nisbətən yenidir.Menecment,sərbəst elm və fəaliyyət sahəsi kimi XX əsrin əvvəllərində özünü təsdiq etmişdir.Hələ bizim eramızdan əvvəl III minilliyə aid olan Şumerdə tapılmış şəxsi lövhələrdə kommersiya sövdələşmələri və qanunları barədə məlumatlar verilmişdir.Bu da onu göstərir ki,qədim Şumerdə idarəetmə praktikası mövcud olmuşdur.Arxeoloji qazıntılardan məlum olur ki,hətta ibtidai icma dövründə yaşayan insanlar mütəşəkkil qruplarda birləşmiş və birgə fəaliyyət göstərmişlər,daha doğrusu idarə olunmuşlar.
     Qədimdə böyük təşkilatların yaranması açıq göstərir ki,onlar idaəetmə strukturuna malik olmuşlar.İllər keçdikcə,bəzi təşkilatların idarə edilməsi daha mürəkkəb,daha çətin olmuş,təşkilatlar özləri isə daha güclü və daha dayanıqlı olmuşlar.Müasir idarəetmənin bütün formalarını qədim dövrün çiçəklənən təşkilatlarında da görmək olar.Lakin,həmin dövrdəki idarəetmənin xarakteri və strukturu,ümumiyyətlə indikindən çox fərqlənmişdir.Məsələn o dövrlərdə, rəhbərlər və işçilər arasında pillələr az idi,həmçinin orta səviyyədə rəhbərlik demək olar ki,yox idi.O dövrün rəhbər işçiləri çalışırdılar ki,idarəçilik pillələri olmasın.Onlar bütün vacib qərarları özləri qəbul edirdilər.Çox vaxt rəhbərliyi bir nəfər yerinə yetirirdi (əsasən tayfa başçısı).Əgər idarəetmənin yüksək səviyyəsində olan şəxs yaxşı lider və ya hökmdar idisə,onda bütün işlər də öz yolunda gedirdi,rəhbərliyə səriştəsiz biri gəldikdə isə ölkənin inkişafını ləngidirdi.
     Təşkilatların tarix boyu mövcud olmalarına baxmayaraq,XX əsrə qədər heç kəs onları elmi yolla və sistemli şəkildə idarə etməyi düşünməmişdir.Qədim dövrlərdə,hakim olan insanları təşkilati idarə etməkdən daha çox,sərvət toplamaq və siyasi hakimiyyəti əldə saxlamaq maraqlandırmışdır.Həm də,hər dövrün öz inkişaf xüsusiyyətləri və mülkiyyət münasibətləri müxtəlif olduqları üçün,təşkilatlara və onların idarə olunmalarına da münasibət fərqli olmuşdur.
Keçmiş dövrdə mövcud olan təşkilatların xarakteristikaları ilə bugünkü dövrdə mövcud olan təşkilatların xarakteristikaları demək olar ki,tamamilə fərqlənir.Belə ki,onların işləmə mexanizmlərinə nəzər salsaq açıq şəkildə fərqləri görə bilərik.Əsasən qədim dövrdə təşkilat və qurumlar aşağıdakılarla xarakterizə olunurdu:

· əsasən kiçik tipli təşkilat və qurumlar olması
· az sayda rəhbər və başçıları olması
· əmr və intuisiyaya söykənən qərarlar
· aralarında qərar qəbul etmək qabiliyyətinə sahib olan az sayda insanın olması
· başçılıq və rəhbərliyin əsasən irsi yolla keçməsi və s.

Buradan da görünür ki, qədim dövrdə işlərə rəhbərlik kortəbii şəkildə baş verirdi,yəni burada sistem halında idarəçilikdən söhbət belə getmirdi.Müasir dövrdə isə təşkilatlar bunlarla xarakterizə olunur:

· təşkilatların diferensasiyası,kiçik,orta və iri həcmli təşkilatların mövcud olması
· təşkilatın hər sahə və sektorlarının özlərinin rəhbərlərinin olması
· təşkilatın idarəetmə sisteminə aid insanların digər işçilərdən ayrılması
· rəhbərlərin əsasən seçki yolu ilə seçilməsi
· ixtisaslı işçilərin və sərbəst qərar qəbul edə bilən işçilərin çoxluğu və s.
Buqısa xarakteristika hələ bazar münasibətlərinin təşəkkül tapmamışdan əvvəlki vəziyyətini xarakterizə edir.Lakin müasir dövrdə müəssisənin idarəedilməsi menecment fəaliyyəti ilə bağlı olduğundan geniş şəkildə bu haqda söhbət aparaq.
Menecment ingilis sözüdür, “management” sözündən götürülüb idarəçilik; nəzarət; bacarıq; qabiliyyət; müəssəyə rəhbərlik mənalarında işlədilir.Bu istehsalın və ya ticarətin idarəedilməsi; gəlirlərin artırılması və istehsalın səviyyəsinin yüksəldilməsi məqsədi ilə işlənib hazırlanmış və inkişaf etdirilmiş idarəetmənin formalarının, prinsiplərinin, üsullarının, metodlarının məcmusu kimi başa düşülür.Biznesmen Q.Taun 1886–cı ildə Amerikanın mühəndis-mexanik cəmiyyətində çıxış edərkən birinci dəfə “menecment” ifadəsini işlətmişdir. O, vaxtdan başlayaraq “Menecment” ayrıca bir elmi fənn kimi qiymətləndirilmişdir. Bəzi iqtisadçılar “menecment” dedikdə aşağıdakıları nəzərdə tutur:

· sahibkarlıq fəaliyyətinin təşkili; 
· firmanın iqtisadi strategiyasının hazırlanması; 
· idarəetmənin təşkili.
Ayrı-ayrı ədəbiyyatlarda  “menecer”, “menecment”, “idarəetmə”, “rəhbərlik” anlayışları təxminən eyni mənada işlənir. İdarəetmə hər hansı bir hadisə və sistemə məqsədyönlü, şüurlu təsiretmə prosesidir. İdarəetmək üçün bir tərəfdən idarəedənin dərin zəka, intelektual, praktiki qabiliyyət, digər tərəfdən isə idarəetmə obyekti optimal idarəolunma imkanına malik olmalıdır. İdarəetmə özü-özündə məqsəd deyildir, omüəyyən ehtiyacdan, tələbatdan, müəyyən məqsədləri həyata keçirmək, birgə fəaliyyəti əlaqələndirmək zərurətindən irəli gəlir.İdarəetmədə ən başlıca məqsəd və vəzifə cəmiyyətin obyektiv imkanlarından istifadə olunmasını təmin etməkdir. İdarəetmə əslində cəmiyyətin potensialından istifadə etməyin mühüm amilidir. İdarəetmə həm də işçilərin əmək fəaliyyətinin təşkil edilməsi və səfərbərliyə alınmasının başlıca formasıdır.
Bazar iqtisadiyyatının meydana gəlməsi və təkmilləşdirilməsi müəssisələrin daha yaxşı idarə edilməsi barədə yaxşı məlumatlandırılmış yaradıcı idarəedicilərin həyatında ehtiyaca çevrildi.Menecmentin öyrənilməsinin əsası ilk fabrik və firmaları idarəedənlər tərəfindən qoyulmuşdur. Lakin menecment firmanın uğuru və uğursuzluğu kimi qəbul edilmirdi. Bu o vaxta qədər davam etdi ki, eyni problemlərə malik olan çoxlu müəssisələr yarandı və bu müəssisələrdə inzibatçılıq xüsusi məşğuliyyətə çevrildi. Rəqabətlə dəyişkən xarici mühitlə qarşı-qarşıya gələn menecerlər ehtiyatların daha yaxşı istifadə edilməsi haqqında biliklər sistemini təkmilləşdirdilər. İnsanlar öz şəxsi mənafeləri haqqında düşünməyə və istənilən rasional inzibati sistemə uyğunlaşmağa başladılar. Müasir menecmentin meydana gəlməsi qərarların qəbulunun rasional üsullarına əsaslanır. Müəssisələr artıq bir neçə şəxsin məhsullarının alıb-almamaları haqqında gözləntilərinə məcbur qalmaq istəmirdilər.Beləliklə istehsalın sənayecə təşkili ilə yanaşı bazar münasibətlərinin inkişafını nəzərdə tutan formalaşmış yetkin bazara menecmentin yaranmasının mühüm ilkin şərti kimi baxmaq lazımdır.
     Artıq XIX əsrin birinci yarısında iqtisadşılar kapitalist istehsalında və onun səmərəli təşkilində idarəedici rolunun əhəmiyyətini başa düşməyə başladılar.1935-ci ildə ingilis iqtisadçısı S.Nyumen qeyd edirdi ki: ”Hal-hazırda bir insanın çox az malik olduğu keyfiyyətlərin kombinasiyasına malik yaxşı sahibkar lazımdır.O,uzaqgörən və hesab qabiliyyətlərinə malik olmalıdır ki,onun  nəzərdə tutduğu ideyaları planlaşdıra bilsin.O eyni zamanda planlarının reallaşdırılması üçün qətiyyət və inadkarlığa malik olmalıdır.Çox hallarda o insanların səylərinin idarəedilməsi və koordinasiyası üçün tələb olunur və bu tapşırığın icrası xarakterin qətiyyəti və tarazlıq üçün lazımdır”.
     Qərb alimləri belə hesab edirlər ki,ilk dəfə idarəetməyə elmi yanaşma 1911-ci ildə yaranmışdır.Məhz o vaxt,Frederik Uilson Teylor özünün  “Elmi idarəetmənin prinsipləri” kitabını dərc etdirmişdir.Elə o vaxtdan menecment ənənəvi  olaraq idarəetmə elmi kimi və müstəqil fəaliyyət sahəsi kimi qəbul edilir.
     Əlbəttə ki,təşkilatın məqsədinə səmərəli nail olmaqdan ötrü onu sistemli şəkildə idarə etmək olar.Bu konsepsiya özünün inkişafını tarixin uzun bir mərhələsində - XIX əsrin ortalarından XX əsrin 20-ci illərinə qədər keçmişdir.
     Menecmentin inkişafına əsas təkan verən qüvvə,İngiltərədə baş vermiş sənaye inqilabı olmuşdur.Amma idarəetmənin inkişafında və uğurlarında əhəmiyyətli sıçrayış ilk dəfə Amerikda yaranmışdır.Öz həyat səviyyəsini yaxşılaşdırmağa çalışan milyonlarla avropalı XIX əsrdə Amerikaya köçmüş və orada əməksevər insanlardan ibarət nəhəng işçi qüvvəsi yaratmışdılar.O dövrdə biznesi tənzimləyən dövlət nəzarəti yox idi.Bu və ya digər amillər iri istehsal sahələrinin meydana gəlməsinə səbəb oldu ki,bu da onların elmi yolla təkmilləşdirilməsini və yeni idarəetmə üsullarının tətbiqini tələb edirdi.
Menecmentin bir elm kimi yaranması heç də Fredrix Teylorun “Elmi idarəetmənin prinsipləri” kitabının nəşrindən sonra başlanmamışdır.Hələ eramızdan əvvəl təşkilatların mövcud olması haqqında faktlar elmə məlumdur (məsələnMisir piramidaları,Böyük Çin səddi və s.).Həm də idarəetmənin bir elm kimi meydana gəlməsi amilləri,hələ orta əsrlərdə Şərq alimlərinin əsərlərində,dahi Nizaminin “Xəmsə”-sində,Tusinin “Əxlaqi-Nasir” traktatında öz dərin əksini tapmışdır.Daha sonralar isə XVIII əsrin sonları və XIX əsrin ortalarındakı İngiltərə sənaye inqilabı və Amerikada dünya bazarının yaranması menecmentin yaranmasına yox,inkişafına təkan vermişdir.Deməli daha dəqiq desək,idarəetmə bütün tarix boyu mövcud olmuşdur.Amma onun təsiretmə xüsusiyyətləri- icra mexanizmi başqa cür olmuşdur. Menecmentin predmetinin formalaşması uzunmüddətli bir yol keçmişdir. Bu barədə ayrı-ayrı mütəxəssislər arasında fikir ayrılığı olmuşdur.İdarəetmə prosesi birinci növbədə münasibətlər problemi ilə əlaqədardır. Məlumdur ki, cəmiyyətdə baş verən ictimai münasibətlərin iqtisadi, ideoloji, hüquqi, etik, psixoloji və s. növləri vardır. Bu münasibətlər içərisində iqtisadi münasibətlər başlıca yer tutur. Lakin bu heç də digər münasibətlərin idarəetmə üçün əhəmiyyətsiz olduğuna dəlalət etmir. Başqa elmlərdən fərqli olaraq, idarəetmə elmi (menecment) yalnız iqtisadi münasibətləri deyil, bütün ictimai münasibətləri məcmu halda öyrənməli və nəzərə almalıdır. Bu, idarəetmə elminin (menecmentin) ən başlıca xüsusiyyətlərindən biridir. Menecment həm də bu münasibətləri bütövlükdə, kompleks vəziyyətdə-inteqrativ halda öyrənir. Bu, nəticə etibarilə müəyyən idarəetmə qərarlarının icrası ilə əlaqədar olur. Ona görə də bəzi mütəxəssislər idarəetmə qərarlarını menecmentin predmeti adlandırmışlar.

                               Menecmentin öyrəndiyi sahələr

      İdarəetmə münasibətləri maddi məzmuna malikdir. İdarəetmənin iqtisadi funksiyası istehsalın öz mahiyyətindən irəli gəlir, əmək bölgüsü və əmək kooperasiyası ilə müəyyən edilir. Bu mənada idarəetmə və bu sahədə baş verən münasibətlər maddi istehsalın daxili məzmununu təşkil edir. Deməli, iqtisadi münasibətlər idarəetmə münasibətlərini müəyyən edən başlıca şərtdir. Bununla belə idarəetmə münasibətləri heç də istehsal münasibətlərinin passiv nəticəsi deyildir. İdarəetmə münasibətləri də istehsal münasibətlərinə əks təsir göstərə bilər. Cəmiyyətə tanış olmayan  mənfi halların, inkişafda durğunluq meyllərinin baş verməsi xeyli dərəcədə idarəetmə münasibətlərində, kadr siyasətində baş verən ciddi nöqsanlardan irəli gəlmişdir.
     Menecment özü də,məhsuldar qüvvələrin sənaye istehsalının inkişaf mərhələləri kimi təkamül yolu ilə (ev təsərrüfatı formasından sənaye,postsənaye mərhələsinə qədər) keçmişdir.Menecmentin inkişaf yolu aşağıdakı ardıcıllıqla getmişdir:
1)İqtisadi münasibətlərin ən başlanğıc zamanından mülkiyyətin sahibi həm də özünün işçisi olmuşdur
2)Kapitala sahib olanlar,həm də menecer olmuşdur
3)Kapital sahibi,menecer və digər işçilər digər qruplardan ayrılmış,müstəqil sosial təbəqə olmuş,muzdlu menecerlər yaranmağa və yayılmağa başlamışdır
4)Menecment elminin əsasları formalaşmağa başlanmışdır
5)Marketinq menecmenti inkişaf etmiş,yeni-yeni menecment metdoları yaranmışdır
6)Menecmentdə insan amilinə geniş yer verilmiş,sosial davranış problemi kəskin formada irəli sürülmüşdür.
Menecment təkamülündə ayrı-ayrı məktəblərin və yanaşmaların müstəsna rolu olmuşdur.Menecment elmi öz inkişafına görə aşağıdakı təkamül mərhələlərini keçmişdir:
1.Elmi idarəetmə məktəbi
2.Klassik və ya inzibati idarəetmə məktəbi
3.İnsani münasibətlər məktəbi
4.Müasir idarəetmə məktəbi

Elmi idarəetmə məktəbi – təqribən 1885-1920-ci illəri əhatə edir
Elmi idarəetmə məktəbinin əsas nümayəndələri F.U.Teylor,Frederik və Liliya Qilbretlər və Henri Hanttın hesab olunur.Bu məktəbin yaradıcıları hesab edirdilər ki,müşahidə,ölçmə,məntiq və təhlildən istifadə etməklə bir çox əl əməyini təkmilləşdirmək olar və elə etmək olar ki,bu işlər daha səmərəli görülsün.
Fredirik və Lilian Qilbretlər,işin icrası zamanı nəzarətə imkan verən cihaz kəşf etdilər və onu  mikroxronometr adlandırdılar.Onlar,bu cihaz vasitəsilə müəyyən əməliyyatlarda hansı hərəkətlər yerinə yetirildiyini və onların hər birinin nə qədər vaxt apardığını qeyd edirdilər.Alınan məlumatlara əsaslanaraq,onlar qeyri-effektiv hərəkətləri aradan qaldırmaq üçün iş əməliyyatlarını dəyişir və standart qaydalar  və avadanlıqlar istifadə edərək işin səmərəsini yüksəltməyə çalışırdılar.Əvvəlki sistemlərdə və iş rejimləri ilə müqayisədə,bu əhəmiyyətli dərəcədə fayda gətirirdi.
Elmi idarəetmə məktəbi insan faktorunu rədd etmirdi.İşçiləri istehsalın yüksəldilməsində və hazır məhsulun həcminin artırılmasında maraqlandırmaq üçün sistematik olaraq motivləşdirmədən- stimullaşdırmadan istifadə edilirdi.Bu,elmi idarəetmə məktəbinin çox vacib töhvələrindən biri idi.
Bundan başqa,qısa istirahət etmə imkanları və istehsalda zəruri olan fasilələr nəzərdə tutulurdu.Belə ki,müəyyən işi görmək üçün ayrılan vaxtın miqdarı real və ədalətli idi.Bu,rəhbərliyə yerinə yetirilməsi mümkün olan istehsal normalarını müəyyən etməyə,həmçinin təyin olunmuş minimumu keçən işçilərə əlavə əmək haqqı ödəməyə imkan verirdi.Beləliklə də,bu məktəb tərəfindən motivləşdirmə amillərinin tətbiqinin əsası qoyuldu.
Belə yanaşmada əsas element bu idi ki,daha çox məhsul istehsal edən adamlar,digər işçilərə nisbətən daha çox mükafat alırdılar.Elmi idarəetmə məktəbinin baniləri,görüləcək işi yerinə yetirmək üçün fiziki və intelektual səviyyələri uyğun gələn adamları seçməyi lazım bilirdilər.Onlar həmçinin təcrübəli işçilərdən öyrənməyin böyük əhəmiyyəti olduğunu qeyd edirdilər.
F.Teylorun və onun ardıcıllarının ilk dəfə irəli sürdükləri fikirlər bu məktəblə əlaqədəar olmuşdur.Onalr,insanların fiziki əməklərinin yüngülləşdirilməsinin mümkün və vacib olduğunu sübut etməyə çalışmışlar.Onlar elmi yolla sübut edirdilər ki,hər bir işçi insan,bir sutkada gördüyü işi 8 saat ərzində normal yerinə yetirə bilər.Norma və normativlərin yaranması bu məktəblə əlaqədardır.
Bu məktəb menecment idarəetməsinin bir elm sahəsi olduğunu isbat etmiş və sübut etmişdir ki,fiziki əməklə idarəetmə əməyi, yəni zehni əmək biri-birindən ayrılmalıdır.
Elmi idarəetmə məktəbi əllə görülən işlərin icrasını yüngülləşdirmək üçün müxtəlif üsullar tapılmasına,işin tələbinə görə adamların seçilməsinə,işçilərin xammal və avadanlıqlarla vaxtında təmin edilmələrinə,onların maraqlarını artırmaq üçün maddi həvəsləndirmədən istifadə olunmasına rəvac verdi,planlaşdırmanı və idarəçiliyi texnoloji proseslərdən ayırdı.Bu məktəb bir sıra proseslərin təməl prinsiplərini işləyib hazırladı ki,bunlara da:
· əl əməyinin yüngülləşdirilməsi;
· işdə qısafasilələrin  verilməsi;
· vaxt və iş normalarınınqoyulması;
· izafi iş üçün mükafat verilməsi;
· əməyin diferensiallaşdırılması,idarəetməəməyinin fiziki əməkdən ayrılmasıvə s. aiddir.

Klassik və ya inzibati idarəetmə məktəbi  1910-1950-ci illəri əhatə edir.
     İnzibati idarəetmə məktəbi əsasən praktiki yolla idarəetmənin nəzəri müddəalarını işləyib hazırlamışlar. İnzibati idarəetmə məktəbinin yaradıcıları təşkilatın ümumilikdə idarə edilməsinin təkmilləşdirilməsi yollarını axtarırdılar. İnzibati idarəetmə məktəbinin yaradıcıları hesab edilən müəlliflər böyük biznesdə,rəhbərliyin yüksək səviyyəsində çalışmaq təcrübəsi olan adamlar idi.Bu məktəbin yaradıcısı və bəzən “menecmentin atası” hesab olunan Anri Fayol kömür çıxarma ilə məşğul olan böyük fransız kompaniyasına rəhbərlik etmişdi.Lindel Urvik isə İngiltərədə idarəetmə məsələləri üzrə məsləhətçi idi.A.K.Reyli ilə Ceyms D.Muni isə Alfred P.Slounun rəhbərliyi altında “Ceneral Motors” kompaniyasında çalışırdılar.
     Klassik məktəbin tərəfdarları,elmi idarəetmə məktəbinin nümayəndələri kimi,idarəetmənin sosial aspektlərinə çox da qayğı göstərmirdilər.Onların işi elmi idarəetmənin metodologiyasına əsaslanmayıb,əsas etibari ilə şəxsi müşahidələrindən yaranırdı. “Klassiklər” təşkilata geniş perspektiv nöqteyi-nəzərdən baxmağa səy göstərməklə təşkilatın ümümi xarakteristikaları və qanunauyğunluqlarını müəyyən etməyə çalışırdılar.Klassik məktəbin məqsədi idarəetmənin universal prinsiplərini yaratmaq idi.Bu,o ideyadan irəli gəlirdi ki,bu prinsiplərə əməl etmək,təşkilata müvəffəqiyyət gətirə bilər.
     Bu prinsiplər iki əsas aspekti nəzərdə tuturdu.Onlardan biri təşkilatın idarə edilməsinin rasional sisteminin yaradılması idi.Biznesin əsas funksiyalarını müəyyən etməklə,nəzəriyyəçi – “klassiklər” təşkilatın kiçik bölmələrə və işçi qruplarına bölünməsinin ən yaxşı yollarını tapmağa çalışırdılar.Ənənəvi olaraq bu funksiyalar maliyyə,istehsal və marketinq hesab olunurdu.Bununla idarəetmənin əsas funksiyalarının müəyyən edilməsi sıx bağlıdır.
     Əslən fransız olan amerikalı sahibkar və tədqiqatçı alim Anri Fayol idarəetmə barədə ilk dəfə sistemli şəkildə nəzəriyyə irəli sürmüşdür.Məhz bu səbəbdən onu “menecmentin atası” adlandırırlar.A.Fayolun idarəetmə nəzəriyyəsinə əsas tövhəsi ondan ibarətdir ki,o idarəetmə prinsiplərini sistemləşdirdi və bir neçə qarşılıqlı əlaqəli funksiyaları menecmentin universal funksiyaları kimi təqdim etməklə,onların tətbiqinə tam proses kimi baxdı.
     Bu məktəb ona görə klassik adlanır ki,tarix boyu yaranan bütün idarəetmə prinsipləri,funksiyaları və metodları bu məktəb tərəfindən sistemləşdirilib nizamlanmış və menecmentdə tətbiq olunmağa başlanmışdır.
     Klassik idarəetmə məktəbinin cəmiyyət üçün həyata keçirdiyi başlıca yenilik,əvvəllər tətbiq olunan idarəetmə təcrübəsi əsasında yeni elmi yanaşmalar və çalarlar gətirməsidir.Bu məktəb idarəetmə prinsiplərini,funksiyalarını,metodlarını və üslublarını müəyyən etməklə yanaşı,onların təcrübi olaraq həyata keçirilməsi mexanizmini də hazırlamış oldu.Klassik idarəetmə məktəbinin müəyyən etdiyi metodlar aşağıdakılardır:

İqtisadi üsul.İşçilərin marağını ödəmək yolu ilə onların işə cəlb edilməsi.Bunun üçün iqtisadi təsir və tədbirlər tətbiq edilir.Əsasən maddi maraq prinsipinə əsaslanır.Əslində bu  demək olar ki,bütün bazar subyektlərinin niyyətini ifadə edir.Belə ki, bazarda fəaliyyət göstərən hər bir subyekt daim öz gəlirini artırmaq barədə düşünür. 
İnzibati üsul.İqtisadi üsuldan fərqli olaraq burada məcburiyyət vardır.Hər bir işçi müəyyən qanunlara,əmrlərə tabe olmalı və plana,norma və normativlərə əməl etməlidir.
Sosial-psixoloji üsul.İqtisadi və inzibati üsullardan fərqli olaraq,bu üsulda hər bir fərdin,qrupun,kollektivin sosial və psixoloji durumu nəzərə alınmaqla,onların tələbatlarının ödənilməsi cəhdləri başa düşülür.
İdeoloji üsul.Firmanın müsbət imicinin yaradılması və qorunması ideologiyası bütün işçilər tərəfindən qəbul edilir.
Klassik idarəetmə məktəbinin müəyyən etdiyi üslublar isə aşağıdakılardır:
· avtokrat
· demokratik
· liberal
1)Avtokrat üslub. İnzibati idarəetmədə tətbiq olunan mövqedir.Qanunvericiliyə,məcburiyyətə və vahid liderə üstünlük verilir.Mənfi tərəfi odur ki,bu üslubda lider,digər işçilərdən üstün olduğu üçün,onların bütün hüquqlarını poza bilir.
2)Liberal üslub.Bütün hüquqlar rəhbər tərəfindən xətti rəhbərlərə və işçilərə verilir.Rəhbər işin son nəticəsinə diqqət yetirir.Bu halda,heç bir fərdin hüququ pozulmur.Mənfi cəhəti odur ki,nəticədə anarxiya yarana bilər.
3)Demokratik üslub.Avtokrat və liberal üslublar arasında elə mövqedir ki,hər iki üslubun mənfi cəhətlərini atıb,müsbətlərini saxlayır.
İnzibati idarəetmə məktəbi idarəetmə prinsiplərini aşkarladı,idarəetmə funksiyalarını təsvir etdi və təşkilatın bütünlüklə idarə olunmasına sistemli yanaşmanı izah etdi.Bu məktəb tərəfindən elmə bəxş edilən əsas tövhələr bunlardır:
· idarəetmənin prinsiplərinin hazırlanması;
· idarəetmə strukturunun müəyyən edilməsi;
· idarəetmənin  konkret funksiyalarının göstərilməsi;
· menecment metodlarının işlənib hazırlanması;
· menecmentin üslublarının elmi surətdə müəyyənləşdirilməsi

İnsani münasibətlər məktəbi   1930-1950-ci illəri əhatə edir.
     Menecmentdə insani münasibətlər məktəbinin yaranmasında və inkişafında ən böyük xidməti olan iki alimi -  Meri Parker Follett və Elton Meyonu göstərmək olar.İlk dəfə xanım Meri Follett menecmenti  “digər adamların köməyi ilə işin yerinə yetirilməsinin təmin edilməsi” kimi təyin etmişdir.E.Meyonun məşhur eksperimentləri,xüsusən  Hotorndakı  “Uestern Electric” zavodunda aparılan tədqiqatları,menecment nəzəriyyəsində yeni istiqamət açdı.E.meyo aşkar etdi ki,dəqiq müəyyənləşdirilmiş iş əməliyyatları və yaxşı əmək haqqı heç də elmi idarəetmə məktəbi nümayəndələrinin hesab etdikləri kimi  həmişə əmək məhsuldarlığının artmasına gətirib çıxarmır.İnsanlar arasında olan qarşılıqlı əlaqələr zamanı yaranan münasibətlər çox vaxt rəhbərlərin səylərini üstələyir.Bəzən işçilər,rəhbərlərin istək və maddi stimullarına rəğmən öz qruplarındakı iş yoldaşlarının istəklərinə daha çox üstün reaksiya verirlər.
     Abraham Maslou və başqa psixoloqların da tədqiqatları bu hadisənin səbəblərini başa düməyə imkan verdi.A.Moslouya görə adamların işə münasibətləri və davranışları,heç də pulun köməyi ilə qismən yerinə yetirilə bilən iqtisadi maraqlarla yox,həm də müxtəlif tələbatlarla bağlıdır.Bu nəticələrə əsaslanaraq davranış məktəbinin tədqiqatçıları hesab edirdilər ki,əgər rəhbərlik öz işçilərinə çox qayğı göstərirsə,onda onların razılığının səviyyəsi artar,bu isə məhsuldarlığın artmasına gətirib çıxarar.Onlar insanlar arasındakımünasibətlərin idarə edilməsi üsullarından istifadə etməyi məsləhət görürdülər.Bu üsullardan:

· rəhbərlərin özlərinin bilavasitə daha təsirli rəftar etmələri; 
· işçilərlə məsləhətləşmələr aparmaları; 
· işçilərə bir-biri ilə ünsiyyət yaratmaq üçün daha geniş imkanlar yaratmağı və s. göstərmək olar.
Davranış məktəbinin baniləri əsas etibarilə fərdlər arasında münasibətlərin yaradılması metodlarına diqqət yetirməklə,insani münasibətlər məktəbini daha çox zənginləşdirdilər.Yeni yanaşmanın mahiyyəti əsasən təşkilatların qurulması və idarə edilməsində davranış konsepsiyalarının tətbiqi ilə hər bir şəxsin özünün fərdi imkanlarının dərk edilməsində ona kömək göstərmək idi.Ümumiyyətlə demək olar ki,bu məktəbin əsas məqsədi insanların qabiliyyətləri və səyləri hesabına təşkilatların fəaliyyətlərini səmərəli etmək idi.
Davranış yanaşması o qədər geniş yayılmışdı ki,keçən əsrin 60-cı illərində demək olar ki,bütün idarəetmə sahələrini tamamilə əhatə etmişdi.Əvvəlki məktəblər kimi bu məktəbin nümayəndələri də idarəetmə problemlərinin həllində davranış yanaşmasının “ən yaxşı”, “ yeganə” üsul olduğunu iddia edirdilər.Onların əsas niyyətləri bu idi ki,davranış haqqında elmləri düzgün tətbiq etməklə,həm ayrı-ayrı işçilərin,həm də ümumilikdə təşkilatın səmərəli fəaliyyətini təmin etmək olmasıdır.
Onlar belə hesab edirdilər ki,cəmiyyətdə mövcud olan hər bir fərdin özünün müəyyən qabiliyyəti vardır.Müxtəlif insanlar eyni bir işi,eyni bir alətlə,eyni səviyyədə yerinə yetirə bilmirlər.Ona görə də hər bir fərdin tələbatını,qabiliyyətini,səriştəsini və psixologiyasını nəzərə almaq lazımdır.Deməli,insani münasibətlər məktəbində adamların fərdi xüsusiyyətləri – hər bir fərdin qabiliyyəti,tələbatı,səriştəsi,psixologiyası və göstərdiyi cəhdlər nəzərə alınır.
İnsani münasibətlər məktəbi əmək məhsuldarlığının yüksəldilməsi və son nəticə əldə edilməsi üçün fərdi münasibətlərin idarə olunmasını,onların sosial və psixoloji vəziyyətlərinin nəzərə alınmasını,rəhbərlərin işçilərə qayğı ilə yanaşması faktorlarını aşkar etdi.Bu məktəbin elmə gətirdiyi amillər:
· işin məzmunu və iş şəraiti;
· ictimai münasibətlər;
· psixologiya;
· insan amili;
· hakimiyyət və nüfuz;
· həvəsləndirmə;
· qarşılıqlı münasibət və səriştəamilləri.

Kəmiyyət məktəbi  1950-ci illərdən bu günə kimiaktuallığını saxlayır.
Riyaziyyat,statistika,kibernetika,informatika elmləri və onlarla bağlı olan bilik sahələri menecment nəzəriyyəsinin inkişafında böyük rol oynamışlar.Onların rolunu elmi metodların tətbiq edilməsində də görmək olar.
İkinci Dünya müharibəsinə kimi kəmiyyət metodları idarəetmədə kifayət qədər istifadə edilmirdi.Daha sonralar isə bu metodlar təkmilləşdirilərək müasir problemlərinin həllində kəmiyyət metodları kimi istifadə edilməyə başlandı.
İlk öncə ortaya bir problem qoyulur.Problemin qoyuluşundan sonra əməliyyatı tədqiq edən bir qrup, mütəxəssis hadisələrin gedişinin modelini hazırlayır.Modeli yaratdıqdan sonra,dəyişənlərə kəmiyyət – miqdar qiymətləri verilir.Bu obyektiv olaraq hər bir dəyişəni kəmiyyətcə müqayisə etmək və onlar arasında münasibəti təsvir etməyə imkan verir.Deməli,modellər reallığın mürəkkəbliyini başa düşməyi asanlaşdırır.
Bu gün vərdiş etdiyimiz kompüter texnologiyası,müxtəlif riyazi-iqtisadi modellərin tətbiqi yolu ilə əvvəllər çox çətin olan və ya mümkün olmayan fiziki işləri elmi əsaslarla yerinə yetirməyə imkan verir.Riyazi modellərin qurulması ilə müxtəlif problemlər həll edilir.Kibernetika,informatika,psixologiya və s. elm sahələri bu məktəbə əsaslanır.Müasir idarəetmə və ya kəmiyyət məktəbi modellərin qurulması,kompüterlərin tətbiqi,yüksək rabitə texnologiyası,iqtisadi-riyazi üsulların tətbiqini menecmentə gətirdi və çox böyük dəqiqliklə həyata keçirdi.Bu məktəb bir sıra yenilikləri elmə daxil etmiş oldu:
-  kibernetika və onun imkanlarını;
-  informatikanı;
-  iqtisadi –riyazi üsulları və modelləri;
-  kompüter texnologiyasını;
-rabitə və bir sıra elmi texniki yenilikləri
Ümumiyyətlə yuxarıda haqqında danışılan bu 4 məktəb tərəfindən yaradılan və ya sistemləşdirilən bütün prinsiplər,metodlar,funksiyalar,üslublar menecmentdə yerinə və vacibliyinə görə eyni zamanda tətbiq olunmalıdırlar.Əks halda tam kamil və uğurlu idarəetməyə nail olmaq mümkün deyildir.

1.2 Menecmentin növləri və funksiyaları

Hər bir elmdə olduğu kimi menecment fəaliyyəti də inkişaf edib təkmilləşdikcə yeni-yeni forma və sistemləri əmələ gəlməyə başladı.Belə dəyişikliklərin olması cəmiyyətdə yaranan yeni-yeni sahələrin iqtisadi resurslarla təmin edilməsi üçün mühüm əhəmiyyət kəsb edir.Elm inkişaf edib təkmilləşdikcə insanların onaolan ehtiyacını daha ətraflı ödəməyə başlayır.Bu cəhətdən menecmentin də özünün inkişafı prosesində bir neçə növləri meydana gəlmişdir.Bunlara misal kimi           maliyyə,istehsal,innovasiya,kreativ,dövlət,risk,bank,vergi,sosial sfera menecmentini və s. göstərmək olar.İndi isə menecemntin bəzi növlərinin qısa xarakteristikalarına nəzər salaq.
Maliyyə menecmenti. Maliyyə menecmenti, xüsusi bir menecment sahəsi, maliyyənin idarə edilməsində səmərəli, davamlı və etibarlı kompleks sistemi hesab olunur və maliyyə ilə peşə fəaliyyəti növü olmaqla müəssisələrin maliyyəsinin idarə edilməsi ilə məşğuldur. Maliyyə menecmenti özünə firmaların maliyyə  siyasətinin formalaşmasını, maliyyə məsələləri üzrə tədbirlərin konkretləşdirilməsi məsələlərini, maliyyə göstəricilərinin elmi yanaşma qaydası ilə planlaşmasını və formalaşmasını, menecmentin prinsiplərini, məxaricin və mədaxilin balansını, resursların istifadə edilməsinin səmərəliliyinin göstəricilərini, işin və əmtəənin rentabelliyini müəssisə rəhbərliyini, onun istehsal və funksional bölmələrinin informasiya təminatını, maliyyə hesabatının tərtib edilməsini və s daxil edir. Hər bir müəssisənin başlıca vəzifəsi maliyyə təsərrüfat fəaliyyətinin yaxşılaşdırılması əsasında mənfəət artımı, firma sahələrinin məzənnə dəyərinin yüksəldilməsini təmin etməkdən, firmanın maliyyə resurslarını səmərəli idarə etməkdən və s.-dən ibarətdir.
    Maliyyə menecmenti həm biznes sferasında qarşısına gəlir gətirməyi məqsəd qoyan, həm də belə bir məqsəd olmayan fəaliyyət növləri üzrə maliyyə və ümumi iqtisadi xarakterli müxtəlif maliyyə əməliyyatlarının idarə edilməsini özündə birləşdirir. Demək olar ki, maliyyə menecmenti həmişə müəsisənin məqsədi ilə onun reallaşdırılmasının maliyyə imkanları arasında meydana çıxan ziddiyyətləri həll edir.
       Maliyyə menecmenti və xərc menecmentləri terminləri çox vaxt eyni mənalı sözlər kimi istifadə edilir. Ancaq bunu öyrənməyin məqsədi, maliyyə menecmentinin çox dar formada təyin edilib, əsasən büdcə tsiklinin aşağı istiqamətə doğru olan dövrü ərzində problemlərin cəlb edilməsi və xərc menecmentinin daha çox istifadə edilməsidir. 
       Xərc menecmentinin geniş məqsədləri fiskal qanunun yerinə yetirilməsidir, ehtiyaclara görə resursları bölüşdürmək dövlət siyasətinin prioritetlərini əks etdirir və ictimai xidməti səmərəli və effektiv  həyata keçirir.
Maliyyə çoxmənalı və çoxaspektli iqtisadi kateqoriyadır. O dövlətin, təsərrüfat subyekylərinin, hüquqi və fiziki şəxslərin gəlirlərinin əmələ gəlməsi, formalaşması, bölüşdürülməsi proseslərini, müxtəlif pul vəsaitlərinin hərəkətini, geniş iqtisadi münasibətləri əhatə edir.Maliyyə menecmenti maliyyə resurslarının hərəkəti prosesində bazar subyektləri arasında  meydana çıxan maliyyə münasibətlərinin idarəedilməsinə istiqamətlənmiş fəaliyyətdir.Maliyyə menecmenti firmanın maliyyəsi ilə bağlı olan münasibətləri, başqa sözlə özünün xüsusi kapitalı və istehsal fəaliyyətinə səbəb olmuş borc kapitalı (bölüşdürülməyən mənfəət, amortizasiya fondu,bank krediti, qiymətli kağızlar emissiyası və s.) ilə bağlı olan münasibətləri əks etdirir.
Maliyyə menecmenti özündə aşağıdakı bölmələri birləşdirir.
· Maliyyə təhlili və qərarlar qəbul edilməsi sistemini
· Qısa müddətli maliyyə resurslarından istifadənin planlaşdırılmasını: təminatsız qısa müddətli maliyyələşdirməni - kommersiya kreditini; təminatlı qısa müddətli maliyyələşdirməni
· Uzun müddətli maliyyə resurslarından istifadənin  planlaşdırılması: kapitalın büdcələşdirilməsini, uzun müddətli kredit və lizinq, adi və imtiyazlı səhmlər buraxılması, investisiya layihələrinin qiymətləndirilməsi və s.
· Mümkün riskin təhlili və qiymətləndirilməsi;
· Qərarın müəyyən edilməsi və yerinə yetirilməsi
· Qərarın yerinə yetirilməsi üzərində nəzarət
· Qərarın reallaşdırılması gedişinin müzakirəsi və yerinə yetirilməsi  haqqında hesabat.
           Maliyyə menecmentinin vəzifəsi müəssisənin fəaliyyət göstərməsinin optimal rejimini müəyyən etməkdir.Maliyyə menecmenti özündə həm müəssisənin ümumi gəlirlərini, yəni səhmlərə hesablanan gəlirləri - dividentləri  və səhmlərin qiymətini, həm də bazarın faktiki konyukturasını gözlənilən vəziyyətə uyğun gəlməməsi nəticəsində yaranan itkilər riskini birləşdirir.
           Demək olar ki, maliyyə menecmenti həmişə müəssisənin məqsədi ilə onun reallaşdırılmasının  maliyyə imkanları arasında  meydana çıxan ziddiyyətləri həll edir.Maliyyə menecmentinin əsas vəzifəsi firma ilə onun həm firmadaxili, həm də xarici maliyyələşdirmə mənbələri arasında maliyyə ehtiyatlarının təmin olunması üzrə qərar qəbul edilməsidir.Bu növ menecmentdə mərkəzi məsələ pul vəsaitləri şəklində maliyyə ehtiyatlarının idarə olunmasıdır.
Müəssisədə maliyyə menecmenti əsasən aşağıdakı işlərlə məşğul olur:
1)Xərclərin və gəlirlərin proqnozu
2)Təşkilati xərclərin orta – müddətdə qısaca ifadə edilməsi
3)Büdcənin hazırlanması
4)Xərclərə nəzarət və nağd pulun idarə edilməsi
5)Auditlərin və daxili idarəetmənin yerinə yetirilməsi
6)Mühasibat uçotu və hesabat
7)İctimai əmtəənin, xidmətlər və əmlakın idarə edilməsinin təmin edilməsi
8)Cərimənin və verginin məbləğinin təyin edilməsi
9)Xarici auditin aparılması
10)Qanunverici və başqa orqanlar tərəfindən  diqqətsizliyin təmin edilməsi və s.
İstehsal menecmenti. İstehsal menecmenti - bu rəqabətli bazarda istehsal olunmuş məhsulun rəqabətə davamlılığını təmin edən kompleks bir sistemdir. O özünə istehsal və təşkilati strukturların yaradılmasını, təşkilatın seçilməsi - istehsalın idarə edilməsinin hüquqi formasını, əvvəlki həyat tsikli mərhələsinə uyğun olaraq əmtəənin satışı və davamlı xidməti ehtiva edir.İstehsal menecmenti müəssisənin fəaliyyətinin və istehsal olunan məhsulların buraxılışının icrası ilə bağlı olan məsələlərlə məşğul olur.Geniş şəkildə istehsal menecmenti müəssisədə aşağıdakı işləri həyata keçirir və nəzarət edir:
· buraxılan məhsulun və yerinə yetirilən xidmətin keyfiyyətinin və rəqabət qabiliyyətinin yüksəldilməsi
·  resurslara qənaət olunması
·  satış bazarının genişləndirilməsi
·  istehsalın təşkilati-texniki inkişafı
·  kollektivin sosial inkişafı və ətraf təbii mühitin mühafizəsi

           İstehsal menecmenti sisteminin strukturu

Birinci üç təşkiledici firmanın mənfəətinə birbaşa və dərhal təsir edir. Məsələn, əmtəənin keyfiyyəti yüksək olduqca, onun qiyməti yüksək olacaq; məhsulun buraxılış proqramı böyük olduqca, onun maya dəyəri aşağı və mənfəətin miqdarı çox olacaqdır. Sonuncu iki təşkiledici mənfəətin miqdarına həm birbaşa həm də dolayı təsir edir. Belə ki, istehsalın təşkilati səviyyəsi yüksək olduqca, firma daha dayanıqlı fəaliyyət göstərir,beləliklə daha çox satış olur və sosial inkişaf üçün investisiyanın artması imkanı əldə olunur.İstehsal menecmenti müəssisədə səmərəli fəaliyyət göstərməsi üçün onun bir–sıra resurslara olan tələbatı tam olaraq ödənilməlidir.Bunlara informasiya təminatı,hüquqi təminat, metodiki təminat,resurs təminatı aiddir.
İnformasiya təminatı - istehal menecmenti sisteminin informasiya təminatı əsas olub, qəbul edilən qərarların əsaslandırlımasını müəyyənləşdirən və sistemin səmərəli fəaliyətini göstərən amildir. İnformasiya təminatı idarəetmə sistemində müxtəlif obyektlər və subyektlər arasında əlaqələrin yaradılmasına -kommunikasiyaya əsaslanır.
Hüquqi təminat - inkişaf etmiş ölkələrinhökümətləri və iş adamları siyasi sabitlikdən sonra ən mühüm amil kimi ölkədə demokratiyanın səviyyəsini xarakterizə edən iqtisadi münasibətlərə təminat verən, bazar münasibətlərinin mexanizmini formalaşdıran qanunların və  hüquqi sənədlərin hazırlanmasına diqqət yetirirlər.Bu cəhətdən menecment də müəssisəyə aid olan bütün hüquqi sənədlərlə təmin olunmalıdır.
Metodiki təminat - bazar münasibətləri şəraitində menecment sisteminin işlənib hazırlanması, fəliyyət göstərməsi və inkişaf etməsi üzrə bütün nəzəri, metodiki və praktiki məsələlər beynəlxalq, dövlətlər, respublika, ərazi və müəssisə səviyyəsində normativ-metodiki sənədlərə müvafiq əsaslandırılmalı və şərh edilməlidir. 
Resurs təminatı -istehsal menecmentinin resurs təminatı alt sisteminin vəzifəsi aşağıdakılardır:
1) firmanın alıcılarının tələb olunan keyfiyyətdə və miqdarda lazımi növ resurslarla vaxtında təmin etmək
2) resursların istifadə olunmasını yaxşılaşdırmaq və səmərəli təşkil etmək
İnnovasiya menecmenti.İngiliscə olan “ innovasiya menecmenti” – “ yeniliyin idarə olunması” mənasında işlənilir. İnnovasiya menecmenti dar və geniş mənada başa düşülür. Sözün geniş mənasında innovasiya menecmenti yalnız yeni texnika, texnologiya və materialların yaradılmasının idarə edilməsi prosesi ilə bağlı funksional fəaliyyəti deyil, həm də innovasiya ilə bağlı infrastrukturanı yeniliyin kommersiyalaşması məsələlərini və s. əhatə edir.
        İnnovasiya menecmenti kompaniyanı, idarəetmə rəhbərliyinin ali səviyyəsində həyata keçirilən strateji idarəetmə istiqamətlərindən biridir. Onun məqsədi aşağıdakı sahələrdə firmaların elmi- texniki və istehsal fəaliyyətinin əsas istiqamətlərini müəyyən etməkdir.İnnovasiya menecmenti məzmunca aşağıdakı məsələləri əhatə edir:
· yeni məhsul bazarının tədqiqi
· məhsulların bazar tutumunun öyrənilməsi
· yeni məhsul istehsalı üzrə fəaliyyətin təşkili və proqnozlaşdırılması
· yeni məhsul satışı formalarının təşkili ( vasitəçilərin, sifarişçilərin seçilməsi, firma ticarəti, topdansatış və s. )
· məhsul istehsalı üçün materiallar, resurslar, konyukturanın seçilməsi
· yeni məhsul üzrə xərclərin, istehsal,həmçinin satış qiymətlərinin kompleks təhlili baxımından yanaşılması.



İnnavasiya menecmenti aşağıdakı fəaliyyət növləri  ilə bağlı olur.
1. Dünya miqyaslı və ölkədaxili yeni ideyaların öyrənilməsi və sistemləşdirilməsi ( istehsalda və bazar sferalarında yeni texnologiya, yeniliklər haqqında informasiyaların toplanması, marketinq xidmətinin yaranması və s. )
2.Aşkara çıxarılmış yeni ideyaların seçilməsi ( həmin ideyaların imkanları və həyata keçirilməsi)
3.Yeni məhsula potensial bazar tələbatının öyrənilməsi ( istehsal və satış imkanlarının araşdırılması, uzun müddətli mal alan və satan partnyorların müəyyən edilməsi)
4.Yeni məhsulun yaradılması ( məhsulun nümunələrinin hazırlanması, istehsal və satış həcminin müəyyən edilməsi)
5.Bazarda testləşdirmənin aparılması
6.İnnovasiya menecmentinin təşkilati formalarının təkmilləşdirilməsi
7.Məhsul üzrə marketinq proqramı əsasında yeni məmulatın istehsalatda tətbiqi haqqında qərar qəbul edilməsi və s.
Menecmentin bu formasının fərqli xüsusiyyəti ondan ibarətdir ki, o, elm və texnikadan geniş istifadə edilməsinə, yeni texnologiyanın hərtərəfli tətbiqinə, yeni texnologiyanın özünün hərtərəfliliyinə, məhsulun keyfiyyətinin yüksəldilməsinə, yaradıcılıq axtarışları və yeniliklər, idarəetmədə yeni mütərəqqi formaların tətbiqi əsasında istehlakçıların tələbatının ödənilməsinə və beləliklə də iqtisadi artımın əldə edilməsinə yönəldilmişdir.
Risk menecmenti. Risk menecmentinin qarşısında riskin səviyyəsinin aşağı salınması üzrə həyata keçirilən məqsədyönlü axtarış və işlərin təşkil olunması, gəlir əldə edilməsi və onun artırılması kimi vəzifələr durur.Risk menecmentinin son məqsədi sahibkarlığın məqsədi ilə üst-üstə düşür. O risklərin maksimum azaldılması və gəlir əldə edilməsi ilə bağlıdır.Risk menecmenti özündə idarəetmənin strategiya və taktikasını birləşdirir. Strategiya dedikdə qoyulmuş məqsədə çatmaq üçün vəsaitlərin istifadə olunması istiqamətləri və üsulları başa düşülür. Bu üsula uyğun olaraq müəyyən olunmuş qaydalar və qərar qəbuluna olan məhdudiyyətlər aiddir. Strategiya digər variantların seçilib atılmasına və həll qaydalarına fikri toplamağa kömək edir. Qoyulmuş məqsədə çatdıqdan sonra strategiya bir istiqamət və üsul kimi özünün fəaliyyətini dayandırır. Yeni məqsədlər yeni strategiya tələb edir. Taktika – konkret şərtlərlə qoyulmuş məqsədə çatmaq üçün konkret metod və üsullardır. Taktikanın vəzifəsi hazırkı sahibkarlıq fəaliyyəti zamanı idarəetmədə optimal həll metodları və üsullarının seçilməsidir.
Risk menecmenti bir sistem kimi iki yarımsistemdən ibarətdir: idarə olunan yarım sistem (idarəetmənin obyekti) və idarə edən yarımsistem (idarəetmənin subyekti). Risk menecmentində riskin reallaşdırılması prosesində idarəetmə obyekti risk, kapitalın riskli qoyuluşu və sahibkarlıq subyektləri arasında olan iqtisadi əlaqə hesab olunur. Belə iqtisadi əlaqələrə sığorta edənlə sığorta olunan, debitorla  kreditor, sahibkarlar arasında olan əlaqələr və s. aiddir. İdarəetmənin subyekti isə bu idarəetməyə müxtəlif təsir üsulları və yolları vasitəsilə idarəetmənin obyektinin məqsədyönlü fəaliyyətini həyata keçirən  insanlardan (maliyyə meneceri, siğorta üzrə mütəxəssis, akvizitor, aktuari və s.) ibarət xüsusi bir qrupdur.
Risk menecmentinə hazırkı vəziyyətdə etibarlı və kifayət qədər informasiyanın qəbulu böyük rol oynayır, belə ki o risk şəraitində konkret qərar qəbul etməyə imkan verir. Risk menecmentinin fəaliyyətində informasiya təminatı informasiyanın müxtəlif növü və hallarından ibarətdir: statistik, iqtisadi, kommersiya, maliyyə və s.Belə informasiyalar baş verə biləcək hər hansı sığorta hadisəsi, məhsula olan tələb və onun həcmi, maliyyə dayanıqlığı və müştərilərin, partnyorların, rəqiblərin ödəmə qabiliyyəti, qiymətlər, məzənnə və tariflər, həmçinin siğorta şərtləri, dividend və faizlər və s. barədə xəbər verir.
Lazım olan informasiyanın menecerdə olması ona maliyyə və kommersiya qərarlarının tez qəbul olunmasına kömək edir, verilmiş qərarların düzgünlüyünə, itkilərin aşağı salınmasına və mənfəətin artırılmasına təsir edir.Sahibkar subyekti yalnız informasiyanı toplamağı deyil, həmçinin onu saxlamağı və lazım olan zaman ondan istifadə etməyi də bacarmalıdır.
Risk menecmenti müəssisənin fəaliyyətini və riskləri nəzərdən keçirərkən əsasən aşağıdakı ardıcıllıqla öz işini görür:

İdarəetmə funksiyaları idarəetmə fəaliyyəti, konkret idarəetmə orqanlarının vəzifələri, mürəkkəb münasibətlər sistemi, fəaliyyətin məzmunu (sosial-iqtisadi) ilə də əlaqədardır. İdarəetmə funksiyaları idarəetmə fəaliyyətinin xüsusi növüdür, idarəetmə sahəsində əmək bölgüsünün təzahür formasıdır.İdarəetmə funksiyaları müxtəlif formalarda təsnifata ayrılır. Lakin ən əlverişli təsnifat aşağıdakıları hesab etmək olar:
I– idarəetmə proseslərinin məzmununu əks etdirən funksiyalar qrupu;
II – icra olunan işin məzmununu əks etdirən funksiyalar qrupu;
III – fəaliyyaətin məzmununu əks etdirən funksiyalar qrupu.
Beləliklə, idarəetmə funksiyalarını idarə edilən obyektə təsirlə əlaqədar olan idarəçilik növü kimi təsəvvür etmək olar.Bu funksiyalar bütün idarəedən sistem üçün xarakterikdir, lakin onların hər birinin özünəməxsus xüsusiyyətləri vardır. İdarəetmə prosesinin məzmunundan asılı olaraq onların təsir dairəsi və rolu dəyişə bilər. O da müəssisənin xüsusiyyətlərindən asılıdır.Bazar münasibətləri şəraitində menecmentin əsasən aşağıdakı funksiyaları xüsusi əhəmiyyət kəsb edir:
· planlaşdırma
· təşkiletmə
· koordinasiya
· nəzarətetmə
· marketinq
· tənzimləmə

Planlaşdırma funksiyası - planlaşdırma menecment prosesinin ilkin funksiyası olub özündə təşkilatın qarşısına qoyduğu məqsədə çatmaq yollarını və vasitələrini birləşdirən prosesi əks etdirir. Planlaşdırma prosesində müxtəlif müddətləri əhatə edən planlar işlənib hazırlanır.Planlaşdırma prosesində təşkilatın üzvləri təşkilatın məqsədinin necə olması barədə qərar qəbul edirlər. Bu isə bu günün sabaha hazırlanması, nəyin tələb olunması və onu necə yerinə yetirmək lazım olduğunu təyin etmək deməkdir.Təşkilat bir qayda olaraq özünün ümumi fəaliyyətini idarə etmək üçün vahid plan hazırlayır, lakin menecerlər də təşkilatın konkret məqsəd və vəzifələrini həyata keçirmək üçün müxtəlif metodlar əsasında plan tərtib edirlər. Beləliklə təşkilatın keçməli olduğu yolun konkret xəritəsi tərtib edilir.
İdarəetmə funksiyası kimi planlaşdırmasının səmərəliliyi bir çox hallarda planların hazılanmasında hansı prinsipləri əsas götürməkdən asılıdır:
· planlaşdırmanın dolğunluğu – təşkilatın inkişafı üçün əhəmiyyətə malik olan biləcək bütün hadisə və vəziyyətlər nəzərə alınmalıdır.
· planlaşdırmanın dəqiqliyi – planlar tərtib olunarkən proqnozların dəqiqliyini təmin edən müasir metodlardan, vasitələrdən istifadə olunmalıdır.
· planlaşdırmanın aydınlığı – planlaşdırmanın məqsəd və vəzifələri təşkilatın bütün üzvləri üçün aydın, asan və adi tərzdə tərtib edilməlidir.
· planlaşdırmanın fasiləsizliyi – yəni birdəfəlik deyil fasiləsiz prosesdir.
· planlaşdırmanın qənaətçiliyi – planlaşdırmanın xərcləri planlaşdırmadan alınan qazancın həcmi ilə uyğun nisbətdə olmalıdır.

Təşkiletmə funksiyası -bu funksiya istehsal proseslərinin həyata keçirilməsi istiqamətlərinin təşkilində mühüm rol oynayır. Təşkiletmə idarəetmə nəzəriyyəsi, idarəetmə texnikası və idarəetmə metodları ilə birlikdə idarəetmə elminin mövcud ünsürlərindən, bölməsindən birini təşkil edir. Bu baxımdan bəzi iqtisadçılar, mütəxəssislər təşkiletmənin böyük əhəmiyyətini nəzərə alaraq onu idarəetmə elminin predmeti hesab etmişdir.
Təşkiletmə dedikdə idarəetmə orqanının təşkilatçılıq qabiliyyəti, təşkiletmə funksiyasını həyata keçirmək fəaliyyəti başa düşülür.Burada işin təşkili 3 mərhələyə bölünür:

I mərhələ - işin bölüşdürülməsi
II mərhələ - vəzifələrin qruplaşdırılması
III mərhələ - işin koordinasiyasıdır

 Koordinasiya funksiyası - «koordinasiya» sözü latın sözü olub, hər hansı bir hadisənin razılaşdırılmış, müəyyən uyğunluğa gətirilməsi mənasında işlənilir. Koordinasiya həmçinin ayrı-ayrı işçilərin, kollektivlərin, kiçik qrupların, ərazi komplekslərinin fəaliyyətinin əlaqələndirilməsini də nəzərdə tutur.
Koordinasiya – bütün idarəetmə proseslərinin ən mühüm tərkib hissəsidir.O, sosial və iqtisadi məqsədlərin reallaşdırılması üzrə bütün fəaliyyətləri əhatə edir. Koordinasiya idarəetmənin təşkilinin xüsusi funksiyası və inteqrasiya olunmuş formasıdır. Koordinasiya mexanizmlərinə əsaslanan idarəetmə ümumi istehsal – təsərrüfatçılıq proseslərinə cəlb edilən hər bir iştirakçı üçün müvafiq şərait yaradılmasını nəzərdə tutur.
Koordinasiya – həmişə əməkdaşlıq demək deyildir, lakin həmişə ziddiyyətlərin həllidir. Koordinasiya prosesində hər şeydən əvvəl, koordinasiya olunan subyektlərin mənafelərinin müqayisəsi; ikincisi, prioritetlərin yerləşdirilməsi; üçüncüsü, koordinasiya edilən subyektlərin istiqamətləndirilmiş fəaliyyəti baş verir.
Koordinasiya mexanizmi aşağıdakı yollarla reallaşır;
a) koordinasiya edilən subyektlərin öz məqsədlərinə nail olunmasını yüngülləşdirən şəraitin yaradılması;
b) ümumi məqsədlərə çatmağa imkan verən hərəkətlərin stimullaşdırılması;
c) fərdin – ümumiyə, hissənin – tama tabeedilmə münasibətlərin tənzimlənməsi
Koordinasiyalı idarəetmə, idarəedən və idarə olunan sistemlərin strukturundan, mürəkkəbliyindən, iqtisadi-inzibati mexanizmlərinin xarakterindən, tənzimləyici və stimullaşdırıcı təsirlərin nisbətindən, makro və mikro siyasətin səviyyəsindən asılıdır.Koordinasiya idarəetmə prosesinin tərkib hissəsidir, eyni zamanda idarəetmənin təşkilinin inteqrasiya edilmə formasıdır.
Nəzarətetmə funksiyası - idarəetmədə nəzarət funksiyası idarəçilik fəaliyyətinin mühüm tərkib hissəsidir.Nəzarətetmə idarəolunan sistemlərin fəaliyyətinin qaydaya salınması üçün böyük əhəmiyyətə malikdir. Nəzarət özündə təşkilatı qarşıya qoyduğu məqsədə çatmasını təmin edən prosesi əks etdirir.Nəzarətin özünün də  vəzifələri vardır və bunlardır:
· hər hansı bir dövr üçün nəzarət edilən obyektin real vəziyyətinin qiymətləndirilməsi, aşkara çıxarılması;
· ümumdövlət qaydalarından kənarlaşma hallarının konkret istiqamətinin müəyyən edilməsi;
· həmin kənarlaşma hallarının səbəblərinin aşkara çıxarılması;
· lazım gəldikdə əlavə informasiya materiallarının toplanması;
· bunlar əsasında yoxlanılan obyektin fəaliyyətinin qaydaya salınması üçün təsirli tədbirlərin görülməsi.
Nəzarətin aşağıdakı forrmaları vardır:
a) dövlət nəzarəti (səlahiyyətli dövlət orqanlarının həyata keçirdiyi nəzarət)
b) ictimai nəzarət (müxtəlif ictimai təşkilatların həyata keçirdiyi nəzarət)
v) xalq nəzarəti (müəssisə və idarələrdə işçilərin nəzarətetmə yolları)
q) ictimai partiyaların nəzarəti
Nəzarətin aşağıdakı növləri vardır:
1. İlkin nəzarət. İlkin nəzarət təsərrüfat əməliyyatlarını yerinə yetirməyə başlayana qədər  həyata keçirilir.İlkin nəzarətin həyata keçirilməsinin əsas vasitəsi müəyyən qaydaların və davranış xətlərinin reallaşdırılmasıdır.
2. Cari nəzarət. O işin gedişi zamanı həyata keçirilir. Əksər hallarda onun obyekti əməkdaşlar olur, tətbiq edəni isə bilavasitə rəislərdir.Cari nəzarət sözün tam mənasında işin özünün  yerinə yetirilməsi ilə eyni vaxtda aparılmır. O arzu olunan məqsədə çatmaq istiqamətində işin aparılmasından sonra alınan faktiki nəticələrin ölçülməsinə əsaslanır.
3.  Son nəzarət. Son nəzarət prosesində iş yerinə yetirildikdən sonra  istifadə olunur.Çünki nəzarət edilən fəaliyyət başa çatdıqdan sonra faktiki alınmış nəticələr tələb olunanlarla müqayisə edilir.
Nəzarət prosesi 3mərhələdən ibarətdir:     
I    -qiymətləndirmə meyarlarının işlənib hazırlanması
II   -    real nəticələrin standartlarla müqayisə edilməısi
III  - zəruri olan hərəkətlər haqqındaqərarlar qəbul edilməsi        
MARKETINQ – idarəetmə  sistemi olub özünün prinsipləri funksiyaları, strukturu, normativ və hüquqi aktları vardır. Marketinq ingilis sözü olub “bazar”, «bazarda fəaliyyət» , mənaca geniş izah edildikdə isə «satış fəaliyyəti» mənasında başa düşülür.Marketinq – həm də müəssisələrin (firmaların, kompaniyaların) idarə edilməsi və təşkilinin xüsusi formasıdır. Marketinq iki əsas funksiyanı həyata keçirir: bir tərəfdən istehsala mövcud və artan təlabatın ödənilməsinə yönəldilir, digər tərəfdən – tələbatın formalaşması və stimullaşmasını təmin edir.
Müasir marketinq vəzifəsi yalnız hazır məhsulun satılmasını təmin etmək deyil, həm də yeni yaradılacaq əmtəənin ideyasının seçildiyi andan başlayaraq, əmtəənin istehlakçılar üçün faydalılığının öyrənilməsi və onun məqsədli bazarda mövqeyinin müəyyənləşdirilməsindən, bazar rəqabətlərinə davam gətirməyin alət və metodlarının hazırlanmasından və ən nəhayət marketinq kompleksinin mövcud elementlərindən səmərəli istifadə etməklə satış həcminin yüksəldilməsi və maksimum mənfəət əldə edilməsinin təmin olunmasından ibarətdir.
        İdarəetmə sistemində marketinqin özünün əsas funksiyaları aşağıdakılardır:
· konkret bazarın həcminin, onun problemləri və perspektivlərinin kompleks öyrənilməsi
· müəssidə olan material, maliyyə, əmək ehtiyatları və bazarın tələbat səviyyəsindən asılı olaraq əmtəə çeşidinin planlaşdırılması
· satışın planlaşdırılması
· marketinq fəaliyyəti üzərində nəzarətin həyata keçirilməsi.

Tənzimetmə funksiyası - idarəetmə funksiyaları içərisində tənzimetmə mühüm əhəmiyyətə malikdir. Tənzimetmə idarəetmə sisteminin müəyyən qaydalı və ahəngdar inkişafının təmin edilməsi ilə əlaqədardır. Başlıca məsələ idarəetmə proseslərinin, idarəetmə fəaliyyətinin verilmiş normativlərdən kənarlaşma hallarının aradan qaldırılmasıdır. Tənzimetmə iqtisadi sistemin parametrlərinin müəyyən səviyyədə, lazım olan bir vəziyyətdə saxlanılması ilə əlaqədardır.İdarəetmədə aşağıdakı istiqamətlər əsas götürülməlidir:
— verilmiş parametrlərdən kənarlaşma hallarının aradan qaldırılması, proseslərin tarazlıq vəziyyətinə gətirilməsi;
— sistemi onun normal vəziyyətdən çıxmasına səbəb olan xarici amilər, təsirlər əhatəsindən azad etmək;
—  sistemin neqativ təsirdən təcrid edilməsi;
—  məqsədin normativlərdən  kənarlaşmasının minimuma endirilməsi.
Beləliklə,menecmentin ayrı-ayrı növləri,formaları və yerinə yetirdiyi funksiyalar birlikdə müəssisənin bazarda səmərəli fəaliyyət göstərməsi üçün inkişaf edib təkmilləşmişdir.Ayrı-ayrılıqda menecmentin növlərinin yaranması  iqtisadiyyatın müxtəlif bölmələrində olan müəssisələrin  işini qayadaya salmaq üçün bir zərurətə çevrilmişdir.Menecmentin funksiyaları isə son nəticədə görülən işləri daha sistemli  şəkildə yerinə yetirməyə xidmət edir.  

1.3 Menecment planlaşdırılmasının əsas istiqamətləri 

Planlaşdırma mеnеcmеnt prоsеsinin ilkin funksiyası оlub özündə təşkilatın qarşısına qоyduğu məqsədə çatmaq yоllarını və vasitələrini birləşdirən prоsеsi əks еtdirir.Hazırki şəraitdə bütün müəssisələr dinamik,dəyişkən və qeyri-müəyyənlik mühitində fəaliyyət göstərirlər.Planlaşdırma prosesi idarəetmə qərarlarının işlənib hazırlanmasına,qəbuluna və eləcə də reallaşdırılmasına kömək edən alətlərdən biridir.Məhz bu səbəbdən gələcəkdə görüləcək bütün işlərin qabaqcadan planlaşdırılması vacibdir.Menecmentin bütün sahələri üçün aşağıdakı 3 planlaşdırma funksiyası xarakterikdir: 
1. İstehsalın planlaşdırılması
2. İşçi qüvvəsinin – kadrların planlaşdırılması
3. Maliyyənin planlaşdırılması.

İstehsalın icrası üçün maddi,maliyyə və kadr ehtiyatları elə planlaşdırılmalıdır ki,işi görmək üçün xammal,pul  vəsaitləri çatdırıla bilsin və işçi qüvvəsi yetərincə olsun.Buna görə də hər 3 funksiyanın yerinə yetirilməsi üçün qabaqcadan planlaşdırma zəruridir.
Planlaşdırma prоsеsində menecment müхtəlif müddətləri əhatə еdən planlar işləyibhazırlayır.Plan – məqsədi, məzmunu, həcmi, mеtоdları, ardıcıllığı, yеrinə yеtirilmə müddəti göstərilməklə müəyyən vaхtda yеrinə yеtirilməsi nəzərdə tutulan işdir; nəyinsə inkişafı gеdişini nəzərdə tutan fikirlərin məcmusudur.Müəssisədə planlaşdırmanın tətbiqi təşkilatı aşağıdakı üstünlüklərlə təmin еdir:
· təşkilatda yеrinə yеtirilən hərəkətlərin kооrdinasiyasını yaхşılaşdırır;
· təşkilatın хarici mühitində baş vеrən dəyişiklikləri tеz nəzərə almaq imkanı vеrir;
· təşkilat üçün əlvеrişli imkanların rеallaşdırılmasını mümkün еdir;
· təşkilatda həyata kеçirilən infоrmasiya mübadiləsini yaхşılaşdırır;
· еhtiyatların оptimal bölüşdürülməsinə kömək еdir;
· hеyətin vəzifə və məsuliyyətlərini dəqiq müəyyən еdir;
· işçiləri öz işlərini daha ətraflı icra еtməyə, mеnеcеrləri isə öz qərarlarını daha ətraflı əsaslandırmağa və rеallaşdırmağa sövq еdir.
· təşkilatdakı nəzarət prоsеsini yaхşılaşdırır.
Menecment tərəfindən planlaşdırmanın оlmaması isə təşkilatı aşağıdakı kimi çətin vəziyyətlərə sala bilər:
· təşkilat qarşıya qоyulmuş məqsədləri və gələcək vəzifələri başa düşməyə bilər;
· təsərrüfatçılığa cari fəaliyyəti gələcəklə üzvü surətdə əlaqələndirən fasiləsiz prоsеs kimi baхa bilməz;
· dünya təsərrüfatçılığındakı оriеntasiyanı itirə bilər. Bеlə ki, bu zaman əsasən qısa müddətli maraqları rəhbər tutaraq baş vеrən hadisələrin dərin köklərini dərk еtməyə bilər;
· rəqiblərlə müqayisədə daha zəif və tеz «sınan» mövqеdə оlar.
Planlaşdırma prоsеsi çərçivəsində idarəçilik fəaliyyətinin dörd əsas funksiyasını fərqləndirmək оlar: 1)еhtiyatların bölüşdürülməsi; 2)хarici mühitə adaptasiya; 3)daхili kооrdinasiya; 4)təşkilatın stratеji planlaşdırılması.
Rеsursların bölüşdürülməsi – menecment fəaliyyətinin  fоndlar, idarəеtmə kadrları və tехnоlоji təcrübə kimi məhdud təşkilati rеsursların bölüşdürülməsini birləşdirir.
Хarici mühitə adaptasiya – menecment elə vasitələrdən istifadə edir ki,bu zaman təşkilat ətraf mühitlə münasibətini yaхşılaşdıran tədbirləri özündə ehtiva etsin. Hər bir təşkilatın həm хarici mühitin əlvеrişli imkanlarına, həm də mümkün оlan təhlükələrinə adaptasiya оlunması zəruridir. Bunun üçün о, müvafiq situasiyaları aşkar еtməli və təşkilatın stratеgiyasının ətraf mühitə еffеktli uyğunlaşmasını təmin еtməlidir. Uğurla fəaliyyət göstərən müəssisələrdə menecment planlaşdırma zamanı hökumət və bütövlükdə cəmiyyətlə qarşılıqlı münasibətlər qurmaq üçün daha mükəmməl istеhsal sistеmlərinin işlənib hazırlanmasına yеni və daha əlvеrişli imkanlar yaradılmasına gətirib çıхaran vasitələrə əl atmalı olur.
Daхili kооrdinasiya daхili əməliyyatlarda еffеktli intеqrasiyaya nail оlmaq məqsədi ilə menecmentin təşkilatın güclü və zəif tərəflərini əhatə еdən fəaliyyətlərin kооrdinasiya etməsi başa düşülür. İstər böyük, istərsə də kiçik təşkilatlarda daхili əməliyyatların еffеktliyinin təmin еdilməsi mеnеcеrlərin fəaliyyətinin ayrılmaz tərkib hissəsidir.
Təşkilati stratеgiyanın dərk еdilməsi dеdikdə kеçmiş stratеji qərarlardan bəhrələnərək yеni təşkilat yaradılması yоlu ilə mеnеcеrlərin təfəkkür tərzinin müntəzəm оlaraq inkişaf еtdirilməsini nəzərdə tutan fəaliyyət başa düşülür. Kеçmiş təcrübədən bəhrələnmək qabiliyyəti təşkilata özünün stratеji istiqamətlərini dəqiqləşdirmək və stratеji mеnеcmеnt sahəsindəki pеşəkarlığını yüksəltmək imkanı vеrir. Təşkilatın davamlı uğuru daima rəhbərliyin kеçmiş təcrübədən bəhrələnmək və gələcəyi prоqnоzlaşdırmaq qabiliyyətindən asılıdır.
Vaxta görə təsiri nəzərə alınmaqla planlaşdırmanı 3 mərhələyə ayırmaq olar: a) strateji       b)orta müddətli    c)cari və ya operativ
Strateji planlaşdırma – “strategiya” – latınca “sərkərdənin məharəti,uzaqgörənliyi,bacarığı” deməkdir) görüləcək işin əvvəlcədən uzun müddətli planlaşdırılmasıdır.Bu plan olmazsa,orta və cari planların hazırlanması və həyata keçirilməsi də mümkün olmaz.
Orta müddətli planlaşdırma strateji planlaşdırmadan törəyir və onun icrasına yönəlir.Orta planlaşdırma həm real işlərin nəticələrinə görə, həm də norma və normativlərin müqayisəli tutuşdurulmasına görə qurula bilər.
Cari planlaşdırma bilavasitə işlərin icrası ilə bağlıdır və gündəlik işlərin gedişinə mütənasib qurulmalıdır.
     Strateji planlaşdırma-missiyanın,ali məqsədin,qlobal məsələlərin uzunmüddətli həllini nəzərdə tutur.Burada əsasən maddi ehtiyatların,kadrların,istehsal vasitələrinin,texnika və texnologiyanın son məqsədə çatmaq üçün birgə istifadəsinin alqoritmi başa düşülür.
     Ümumi strateji plana firmanın uzunmüddətli dövr üçün fəaliyyətini istiqamətləndirən kompleks tədbirlər proqramı kimi də baxmaq olar.Strateji planlaşdırma məqsədə çatmaq üçün təyin olunmuş spesifik strategiyanın hazırlanmasına doğru aparan,rəhbərlik tərəfindən əvvəlcədən qəbul edilən qərar və ideyaların məcmusudur.Straetji planlaşdırma idarəetmə qərarlarınınqəbul edilməsində istiqamətverici alətdir.Onun vəzifəsi – təşkilatda yenilikləri və dəyişiklikləri lazımi səviyyədə təmin etməkdir.
Strategiyanın mahiyyəti.Strategiya – idarəedici tərəfindən təşkilatın vəzifələrinin həyata keçirilməsini və onun öz məqsədlərinə çatmasını təmin etmək üçün müəyyən edilmiş uzun müddətli və hərtərəfli kompleks planı özündə əks etdirir.Strategiya rəhbərlik tərəfindən hazırlanır,lakin onun həyata keçirilməsi bütün idarəetmə səviyyələrinin iştirakını nəzərdə tutur.Strateji plan- konkret şəxs nöqteyi nəzərindən deyil,bütün firmanın inkişafı nöqteyi-nəzərindən hazırlanmalıdır.Strateji plan geniş tədqiqatlara və real faktiki verilənlərə-göstəricilərə əsaslanmalıdır.İndiki biznes dünyasında effektiv rəqabət aparmaq üçün firmada menecerlər müntəzəm olaraq bazar,rəqabət və başqa amillərə görə də çoxlu informasiya toplamaqla və onları təhlil etməklə məşğul olmalıdır.Starteji plan firmaya müəyyənlik verir ki,bu da işçilərin müəyyən qrupunu cəlb edir və eyni zamanda marağı olmayan işçiləri firmadan uzaqlaşdırır.Nəhayət,strateji plan elə hazırlanmalıdır ki,uzun müddət ərzində dəyişməz qalmaqla kifayətlənməsinlər,həmçinin lazım gəldikdə firmanın fəaliyyətini təkmilləşdirmək və yenidən istiqamətləndirməklə dinamikliyi və elastikliyi təmin etmiş olsunlar.
     Müəssisədə menecerlər firma fəaliyyətinin səmərəliliyinin artırılması üçün  ardıcıllıqla müəssisənin strategiyasını müəyyənləşdirməlidir. Əgər bu zaman ardıcıllıq pozularsa və ya onlardan hansısa birinin həyata keçirilməsində problemlər yaranarsa bu hökmən firmanın fəaliyyətinə mənfi təsir göstərmiş olacaq.Odur ki,ilk növbədə menecerlər planlaşdırmanın gedişatı məsələsinə çox ciddi önəm verməlidirlər.
Strateji planlaşdırmada ardıcıllıq bu şəkildədir:




Şəkil 10. Strateji planlaşdırmada ardıcıllıq

1.Missiya  - ali məqsəddir.Hər bir menecer üzərinə düşən tapşırığın ,missiyanın ciddiliyinin fərqində olmalıdır ki,qoyulan missiya layiqli,tam və vaxtında yerinə yetirilsin.Ali məqsəd 2 istiqamətə yönələ bilər: a) istehsalla məşğul olmaq b)kommersiya ilə məşğul olmaq
     İstehsal fəaliyyəti üçün xammal,avadanlıq,texnologiya və s. istehsal ləvazimatlarının mövcudluğu və onların səmərəli yerləşdirilməsi lazımdır.Kommersiya fəaliyyəti üçünsə bunlar yox,digər amillər -  bazarların öyrənilməsi,bank sferasının xüsusiyyətlərinin mənimsənilməsi,biznes fəaliyyətinin əsas xarakteristikaları ilə tanışlıq və s. lazımdır.
Missiyanın müəyyən olunmasında aşağıdakı amillər zəruridir:
· qoyulan məramın nəzəri və elmi əsaslandırılması
· iqtisadi təhliletmə: işi təşkil etmək üçün iqtisadi mühitin,bazar konyukturasının yararlı və ya yararsız olması,iqtisadi mühitin nəzərə alınmasının vacibliyi
· siyasi mühitin nəzərə alınması
· sosial vəziyyətin öyrənilməsi
· estetik və intelektual mühit,əhalinin geniş tələbatlarının araşdırılması
· dini,etnik,milli xüsusiyyətlər

2.Məqsəd – missiyadan yaranır və onu həll etmək üçün qarşıya qoyulur.Burada bir məqsəddən yox,məqsədlər çoxluğundan danışmaq olar.Çünki missiyanı həyata keçirmək üçün ortaya çıxan vəzifələr və tapşırıqlar yeni-yeni vəzifələr qarşıya qoyar və bu da məqsədlər çoxluğunu yaradır.Menecment fəaliyyətində bir çox məqsədlər qarşıya qoyula bilər.Məsələn,firmanın istehsal etdiyi məhsulların kəmiyyətcə artırılması,daha çox satış bazarlarına daxil olmaq,məhsulların xarici bazarlara çıxarılması,göstərilən xidmət və istehsal olunacaq məhsulların keyfiyyət tərkibinin yaxşılaşdırılması və s.Bu və ya digər məqsədin seçilməsindən asılı olaraq menecerlər müxtəlif təşkilatı mexanizmlərdən istifadə edir. 
3.Mühit – xarici və daxili təsir amilləri kimi mövcuddur.Müasir dövrdə təşkilatlar öz məqsədlərinə dinamik,dəyişkən və qеyri-müəyyən mühit şəraitində çatmalı оlurlar. Məqsədə çatmaq üçün mühiti öyrənmək lazımdır,çünki o məqsədə nail olmaqda həlledici rol oynayır. Xarici mühitə müəssisə istehsal etmiş olduğu məhsulları satış məqsədilə buraxdıqda məruz qalır.Odur ki,menecerlər istehsaldan əvvəl bu mühiti araşdırmalı,hansı metodlardan istifadəyə qərar verməlidir.Xarici mühitə bazar konyukturası,rəqib firmaların mövcudluğu,oxşar məhsulların bazarda mövcudluğu və s.aiddir.Daxili mühitə isə əsasən firmanın özünə aid olan bütün məhsuldar qüvvələrinin  mövcud  vəziyyəti aid edilir: istehsal imkanları, işçilərin sosial-psixoloji durumu, texnika və texnologiyanın vəziyyəti,təşkilati quruluş və s. 
4.Zəif və güclü amillərin tədqiqi.Hər bir müəssisə öz vəziyyətini yoxlayaraq zəif və güclü cəhətlətini aşkar edir.Bu halda,zəif cəhətləri aradan götürmək,güclüləri isə daha da yaxşılaşdırmaqla üstünlük əldə etmək olar.Burada da firmaya aid olan işlər kim tərəfindən görülməsindən asılı olaraq qruplara ayrılır.Məsələn,daxili auditor əsasən firmanın maliyyə vəziyyətini araşdırır və təhlil edir,mövcud nöqsanları ortaya çıxarır,menecerlər firmanın istehsal imkanlarının faktiki vəziyyətini yoxlayır və əskiklikləri tamamlayır,marketoloqlar firmanın bazarlarda ortaya çıxa biləcək olan zəif cəhətlərini əvvəlcədən müəyyənləşdirir və lazımı tədbirləri görür və s. 
5.Strateji alternativlərin təhlili.Çatışmazlıqları aradan qaldırmaq üçün alternativ variantlar hazırlamaq və onlardan birini - ən səmərəli,optimal olanını seçmək lazımdır.Alternativ –hər hansı tədbirdə alınacaq son nəticənin müxtəlif variantlarının olmasıdır.Yalnız bu halda seçim etmək imkanı yaranır.
6.Strategiyanın seçilməsi.Rəhbərlik,mövcud strateji alternativlərə baxdıqdan sonra konkret strategiyaya diqqət yetirib onu seçə bilər.Strategiyanın seçilməsində məqsəd,təşkilatın uzunmüddətli effektiv fəaliyyətini maksimum artırmaqdır.Strateji seçmə müəyyənləşdirilərkən bu seçim birmənalı olmamalıdır.Hər hansı konkret seçimə bağlılıq,gələcək strategiyanı məhdudlaşdıra bilər,buna görə də qərar qəbul edərkən əsaslı tədqiqatlara və qiymətləndirməyə əsaslanmaq lazımdır.Bu zaman strateji seçməyə təsir göstərən aşağıdakı müxtəlif amillər mütləq nəzərə alınmalıdır: risk   ,  təcrübə   ,    rəqabət   ,    vaxt.
Risk -  qazanc və yaxud itki verə bilən fəaliyyətdir. Risk dedikdə əsasən sahibkarlıq fəaliyyəti başa düşülür,çünki bazar iqtisadiyyatında demək olar bütün fəaliyyətlər risklə əlaqədardır.Heç bir bazar faəliyyəti riskdən siğortalanmamışdır.Odur ki,firmanın işini təşkil edən menecerlər də hansısa qərarı verərkən müəyyən risklərlə qarşı-qarşıya gəlirlər.Əslində əsas məsələ riskin olub-olmaması yox,onun kifayət qədər araşdırılması və maksimum baş vermə ehtimalının aşağı salınmasındadır.Kifayət qədər ölçülüb-biçilməmiş və əsaslandırılmamış yüksək dərəcəli risk təşkilati müflisləşdirib dağıda bilər.Əvvəlki strategiyalar haqqında bilik və təcrübənin olması və onların təsirlərinin nəzərə alınması zəruri amildir.Çünki çox tez-tez rəhbərlik şüurlu və ya şüursuz surətdə keçmiş strateji alternativlərin təsiri altında olur və istər-istəməz onlara istinad etməli olur.
Rəqiblərə və rəqabətə reaksiya.Firmalar çox tez-tez konkret strateji alternativin seçilməsində rəqiblərin münasibətlərini və rəqabət mühitini öyrənməli olurlar.Çünki yalnız belə olduqda rəhbərlik,bazarın tələb-təklif elastikliyinə cavab verə bilən müvafiq addımlar ata bilər. Bazarda firmanın uğurlu olması bu faktorun əhəmiyyətli dərəcədə düzgün müəyyən edilməsindən asılıdır.Çünki məhsullar bazara çıxdıqdan etibarən (azad rəqabət bazarında)rəqabət mübarizəsinə məruz qalır.Odur ki,menecerlər planlaşdırmanı aparmamışdan əvvəl mütləq rəqiblərini,onların istehsal etdikləri məhsulları,bazarda sahib olduğu payın həcmini,onların məhsullarının xarakteristikalarını,bazarda mövcud olduğu dövrü və s. bütün bu amilləri tam öyrənməli və yalnız bundan sonra öz işinə başlamalıdır.
Vaxt amili.Qərar qəbul edilməsi zamanı vaxt amili müvəffəqiyyətə və ya müvəffəqiyyətsizliyə səbəb ola bilər.Dar mərhələdə,hətta yaxşı qərarın pis həyata keçirilməsi təşkilatın ziyana düşməsinə,bəzi hallarda isə hətta dağılmasına gətirib çıxara bilər.
7.Strategiyanın həyata keçirilməsi.
8.Strategiyanın qiymətləndirilməsi.Strategiyanın qiymətləndirilməsi görülən işin gedişinin müzakirə və müqayisə edilməsidir.Əgər qiymətləndirmə müsbətdirsə,razılıq əsasında iş davam etdirilir,əks halda isə ya işin icrası yaxud da tutulmuş plan dəyişdirilir.
Bütün bu sadalanan amillər daha sonra xüsusi menecment sahəsi olan strateji menecmentin yaranmasına gətirib çıxardı.Təşkilatın fəaliyyətinin əsasında da stratеji mеnеcmеnt kоnsеpsiyası durur. Bu kоnsеpsiya özündə еlə baхışlar sistеmini birləşdirir ki,mürəkkəb bazar münasibətləri sisteminin mövcudluğu şəraitində özünün fəaliyyətinin davam etdirilməsini təmin edə bilsin.
Stratеji mеnеcmеnt prоsеsi – özündə dinamik, dəyişkən və qеyri-müəyyən mühit şəraitində təşkilat qarşısında duran məqsədlərə nail оlmaq üçün zəruri оlan ardıcıl hərəkətlərin məcmusunu birləşdirir. Bu təşkilata mövcud pоtеnsialdan оptimal istifadə еtmək və хarici tələblərə uyğunlaşmaq imkanı vеrir.
Strateji planlaşdırma özündə təşkilatın məqsədinin seçilməsi həlli prosesini, həmçinin buna nail olmaq üçün nələr edilməli olduğunu birləşdirir. O bütün idarəetmə qərarlarının əsasını təşkil edir. Strateji planlaşdırmanın əsas komponenti kimi məqsədlər çıxış edir. Məqsədlər təşkilatın fəaliyyətinin planlaşdırılması sisteminin ilkin elementidir. Onlar təşkilatçı, motivləşdirici və nəzarətedici funksiyaları yerinə yetirir. Bu planlaşdırma prosesinin əsas mərhələlərini müəyyənləşdirmək və qərarlar qəbul etmək üçün zəruridir. Birinci və çox güman ki, başlıca plan qərarı təşkilat üçün məqsədlərin seçilməsidir. Bu özündə qəbul edilmiş qərarın yerinə yetirilməsini təmin edən konkret tədbirləri və onun missiyasını birləşdirir.Onun öyrənilməsini isə cəmiyyət-təşkilat-insan formulunda  (zəncirində) həyata keçirmək zəruridir.
Təşkilatın ideyası insanların təklikdə bütün tələbatlarını və arzularını ödəmək qabiliyyətinin olması faktının dərkedilməsi əsasında formalaşdırır. Təşkilatın özünün meydana çıxmasını insanlarda ümumi məqsədlərin olması ilə əlaqələndirirlər. Bu isə təşkilatın idarəedilməsini məqsədə yönəldilmiş fəaliyyətə çevirir.



















Fəsil  2. Menecmentin istehsala tətbiqi mexanizmləri 
2.1 Menecerin müəssisədə əsas idarəetmə subyekti kimi

Müasir şəraitdə iri müəssisələrin rəhbərliyində idarəetmə aparatı faəliyyət göstərir,belə ki bu çoxlu sayda problemlərin həlli ilə bağlıdır.Bununla belə,problemlər çox müxtəlif və spesifik olduğundan bir adamın biliyi və təcrübəsi ixtisaslı təhlilin aparılması və cəlbedici həllərin alınması üçün kifayət edici deyildir.Mürəkkəb münasibətlər sisteminin mövcudluğundan irəli gələrək,idarəetmə strukturu və onun ayrı-ayrı səviyyələri və bölmələri arasında idarəetmə səlahiyyətlərinin və məsuliyyətlərinin səmərəli bölüşdürülməsi məsələsi meydana çıxır.İlk növbədə qəbul edilmiş menecmentin səviyyələrini rəhbər tuturlar.Hal-hazırda menecmentin 3 səviyyəsini nəzərdən keçirirlər:
1)Birinci səviyyə menecerləri - bunlara sex bürosunun rəisi,qrup rəhbəri,usta,briqadir;
2)Orta səviyyə menecerləri – bunlara şöbə rəisi,sex rəisi,sex rəisinin müavini;
3)Yüksək səviyyəli menecerlər – idarə sədri,prezident,baş direktor,direktor,direktor müavinləri,baş mütəxəssis aid edilir.
     İdarəetmənin bu və ya başqa səviyyəsində mərkəzləşdirilən səlahiyyətin və məsuliyyətin miqyası bir sıra amillərlə xarakterizə olunur.İlk növbədə bu amillər – həll edilən problemlərin mürəkkəbliyi,vacibliyi və müxtəlifliyidir. Menecmentin səviyyələrinə müvafiq olaraq səlahiyyətin,məsuliyyətin və vəzifənin bölüşdürülməsi üçün bu müddəaları göstərmək olar:
Yüksək səviyyə menecerləri;
· Məqsədi təyin edir
· Strateji məhsulları bölüşdürür
· Təşkilati strukturu formalaşdırır
· Mənfəəti idarə edir
Orta səviyyə menecerləri:
· Tapşırıq verir,planlaşdırır,qərar qəbul edir
· Kadrları seçir
· İşə nəzarət və onu əlaqələndirir
· Əməkdaşların işində sərbəstliyi dəstəkliyir
Birinci səviyyə menecerləri:
· özünün səlahiyyəti çərçivəsində müstəqil qərar qəbul edir
· üst səviyyəli işləri rəhbərliyə məruzə edir
· öz fəaliyyətini başqa əməkdaşlarla əlaqələndirir və s.
Artıq bir əsrdən çoxdur ki,menecer müəssisənin idarə edilməsində mərkəzi fiquraya çevrilib. O, öz fəaliyyət sferasına aid olan məsələlərdə qərarlar qəbul etmək üçün real hakimiyyət verilmiş vəzifəli şəxs kimi fəaliyyət göstərir. Qarşıya qoyulan vəzifələri yerinə yetirmək üçün ona lazımi hüquqlar verilmişdir və onların düzgün yerinə yetirilməsi üçün o yuxarı kollektivlər və rəhbərlər qarşısında məsuliyyət daşıyır. Rəhbərin sərəncamında zəruri miqdarda material ehtiyatları olur. İcra fəaliyyətini yerinə yetirmək üçün isə ona tələb olunan miqdarda işçilər verilir.
          Menecer nəyi, nə vaxt, hansı müddətdə və hansı vasitələrlə yerinə yetirmək məsələlərini həll edir.Menecerin mühüm keyfiyyətlərindən biri təşəbbüskarlıq və müstəqil qərar qəbul etmək qabiliyyətidir. O, ağıllı, riskə getməyi, konstruktiv düşünməyi bacarmalı və öz tabeçiliyində olanların orijinal düşünməsini stimullaşdırılmalıdır.
             Menecer tabeçiliyində olan şəxslərə qarşı diqqətli olmalı, onların şəxsi tələbatlarını dərindən başa düşməli və hər bir şəxsə fərdi yanaşmağı bacarmalıdır. Buna görə də menecer dözümlü, nəzakətli olmaqla bərabər həm də onların psixoloji durumlarına uyğun hərəkət etməlidir. 
          Menecer sənayecə inkişaf etmiş ölkələrin idarəetmə sistemində böyük status və əsas yer almışdır. Bizdə isə bu mütəxəssis idarəetmə aparatında hələ öz yerini kifayət qədər tapmamışdır. Buna görə də bir qrup mütəxəssislər meneceri müəssisənin birinci rəhbərinə bərabər tuturlar. Digərləri isə onu məhsul idarəetmə işçisi kimi müəyyənləşdirirlər.
           İnkişaf etmiş bazar iqtisadiyyatı şəraitində menecerin başlıca rolu hər şeydən əvvəl strateji planlaşdırmadır. Menecer müxtəlif məqsədli proqramların işlənib hazırlanmasına rəhbərlik etməli, müxtəlif növ əmtəələr buraxılışının perspektivlərini nəzərdə tutmalı və onların həyat təşkilini qabaqcadan görməyi bacarmalıdır.Menecer iqtisadiyyatın idarə edilməsi sahəsində hüquqi və digər məsələlərdə səriştəli olmağı nəzərdə tutan mütəxəsisdir. Hər şeydən əvvəl istehsal-bazar sferasında menecer, uyğun məqsədli və özünə məxsus funksiyalı,vəzifəsi olan rəhbərdir.
Menecer – sahibkar tərəfindən təyin edilmiş və istehsalın idarə edilməsini təşkil edən yüksək ixtisaslı mütəxəssisdir.Onun əsas vəzifəsi ondan ibarətdir ki,  işi başqalarının köməyi ilə yerinə yetirsin. Onun işi müştərilərə keyfiyyətli xidmət və onların əhval – ruhiyyəsini yüksəltməkdir. Onun üçün vacib olan işlərin vaxtında və yaxşı yerinə yetirilməsidir.Aşağıdakı məsələlərin həlli menecer üçün çox vacibdir:

 1) tabeçiliklərində olanların texniki təhlükəsizliyini təmin etmək
 2) kollektiv işə nail olmaq
 3) özü nəyi bilirsə, onu öyrətmək
 4) hesabat işlərini yaxşı aparmaq
 5) istedadları axtarıb tapmaq və onlardan istifadə etmək
 6) işi ədalətlə bölüşdürmək
 7) nümunə olmaq
 8) hər kəsin haqqını verməyi bacarmaq və s.
  Menecer əməyi əsasən yüksək səviyyədə ödənilən fəaliyyət növüdür, çünki menecerlik məsuliyyət tələb edir. O, firmanın işini planlaşdırır, təşkil edir, cavabdeh olduğu sahəni idarə edir və onun işinə nəzarət edir. Bir çox hallarda menecerin səriştəsizliyi müəssisənin məflisləşməsinə gətirib çıxardır. Belə bir halın baş verməməsi üçün menecer iqtisadi və texniki biliklərin əsaslarını dərindən bilməli, istehsal marketinq, maliyyə təhsili və s. üzrə mütəxəssis olmalıdır. Bundan əlavə, menecer daim öz işçiləri ilə qarşılıqlı münasibətdə olduğu üçün o, psixoloji və sosioloji biliklərə də yiyələnməlidir.
Menecerin hansı sahədə olmasından asılı olmayaraq beş baza əməliyyatı vardır:
1. Məqsədi müəyyənləşdirir – hər məqsəd üçün konkret məsələləri və onları həyata keçirmək yollarını müəyyənləşdirir və bunun üçün qərar qəbul edib, onu müvafiq şəxslərə çatdırır.
2. Menecer təşkilatçıdır – məqsədə çatmaq üçün lazım olan fəaliyyət növlərini, qərar və münasibətləri təhlil edir, onları idarə oluna bilən çoxluqlara, bu çoxluqları isə idarə oluna bilən əmək məsələlərinə bölür. Bu qrumları idarə etmək üçün adamlar seçir.
3. Menecer motivasiya və kommunikasiyanı təmin edir - müxtəlif işlərə cavabdeh adamlardan ibarət komanda yaradır. O, bunu kadr məsələləri, əmək haqqı, vəzifə və digər bir sıra «əmək həyatı səviyyəsini» təmin edən qərarlar vasitəsilə həyata keçirir.
4. Menecerin işində əsas element - ölçüdür. O ölçü vahidini müəyyənləşdirir, nəticələri təhlil edir, qiymətləndirir və izah edir.
5. O, özü də daxil olmaqla işçilərin inkişafını təmin edir.Menecer əməyinin bir xüsusiyyəti də hər bir işi özü görmək yox, onun işçilər arasında səmərəli bölgüsünü və icrasını təmin etməkdir.Buna görə də müəssisəni və yaxud onun hər hansı bir həlqəsini idarə edən menecerin ən başlıca vəzifəsi tabeliyində olan işçilərin fəaliyyətini səmərəli şəkildə təşkil etməkdən, əlaqələndirməkdən və müəssisə qarşısında duran vəzifələrin yerinə yetirilməsinə yönəltməkdən ibarətdir. İdeya vermək, ixtiraçı olmaq kimikeyfiyyətlərə malik olan adamları axtarıb tapmaq və onlar üçün əlverişli iş şəraiti yaratmaq da menecerin əsas vəzifələrindəndir.
Menecerlərin hazırlanması sistemi bir sıra ilkin prinsiplərə əsaslanır:
Birincisi – mütləq nəzərə almaq lazımdır ki, menecerlər də istehsal prosesinin hər bir digər iştirakçısı kimi peşəkar olmalı, bacarıq və ustalığa yiyələnməlidir.Buna görə də menecerləri öyrətmək, inkişaf etdirmək, həvəsləndirmək lazımdır.
İkincisi – bu peşəyə o şəxslər yiyələnə bilər ki, onların buna qabiliyyəti olsun. Yəni səmərəli rəhbərə hazır resept vermək yox, istənilən vəziyyətdən ən az vaxta və məsrəfə çıxmaq bacarığı və arzusunu öyrətmək lazımdır.
Ümumiyyətlə, menecerlərin hazırlanmasında inkişaf etmiş ölkələrin, xüsusilə ABŞ, Almaniya, Yaponiyanın təcrübəsindən istifadə etmək daha məqsədəuyğundur.Lakin menecerlərin hazırlanması proqramında milli xüsusiyyətlərdə də öz əksini mütləq tapmalıdır.Gələcək menecerlərə qulluqçuların işini təşkil etməklə bütün proseslərin, xammalın tədarükündən və qablaşdırılmasından satılmasına qədər, həmçinin kadrların idarə olunması işi də öyrədilməlidir. Bundan başqa menecerlər aydın çıxışlar və nitq bacarığına malik olmalı, xarici dil və mədəniyyət, vəziyyətin dəyişilməsinə operativ cavab vermək və az bir vaxtda strateji fikir yürütmək, məlumatların işlədilmə metodikaları kimi sahələri də ətraflı bilməlidir.
Menecerlər hər bir təşkilatın həyatında aparıcı rola malikdir.Onlar da öz fəaliyyətini müəyyən elmi mülahizələr, prinsiplər əsasında təşkil etməlidir. Burada birinci növbədə menecmentin aşağıdakı prinsipləri nəzərə alınmalıdır.Menecerlər öz  fəaliyyətlərində  aşağıdakı  prinsipləri əsas götürürlər:
· İşdə səmərəlilik prinsipi.
· İdarəçilik qərarlarının optimallığı prinsipi.
· İdarəçilik prinsiplərinin elmi təşkiliyi.
· Təşkilat və sosial – iqtisadi prinsiplərə vəhdət halında yanaşma.
· Səlahiyyətin, məsuliyyətin bölüşdürülməsində qərarlarının qəbulunda mərkəzlənmiş və qeyri mərkəzləşmiş bölgü tələblərinin əlaqələndirilməsi.
· Digər əməkdaşların optimal davranış normalarına əməl etmələri.
Bununla əlaqədar olaraq müəssisədə öz işlərində uğurlu olmaları üçün menecerlərə qarşı aşağıdakı tələblər irəli sürülür:

· fəaliyyət göstərdiyi sahə üzrə peşəkar biliyə və təcrübəyə malik olmalıdır.
· iş fəaliyyəti ilə əlaqədar olaraq müəyyən və qeyri müəyyən situasiyalarda əsaslandırılmış qərarlar qəbul etməyi bacarmalıdır.
· bütövlükdə idarəçilik əməyinin xarakteri, prinsipləri və məzmununu bilməlidir.
· işçi heyətini, insan resurslarını yüksək səviyyədə idarə etmək bacarığına malik olmalıdır.
· iş, idarəçilik fəaliyyəti ilə əlaqədar olan bütün informasiya məlumatlarına malik olmalıdır.
· öz fəaliyyətinə qiymət verməyi, özü-özünü idarə etməyi bacarmalıdır.
· öz fikir və mühakiməsini dəqiq ifadə etməyi bacarmalıdır.
Yuxarıda göstərilən tələblərlə menecerlərin vəzifələri vəhdətlik təşkil edir və bir-birilərindən ayrılmazdır.Bu cəhətdənvəzifələriaşağıdakı kimi göstərə bilərik:

· təşkilatın, firmanın məqsəd və vəzifələrinin müəyyən edilməsi, fəaliyyətinin planlaşdırılması
· icraçılar arasında tapşırıqların, funksiyaların bölüşdürülməsi
· tabeçilikdə olan işçi heyətinin işgüzarlıq, davranış və peşəkarlıq səviyyəsinin öyrənilməsi
· sənədlə (iqtisadi normalar,normativlər, göstəricilər və s.) iş bacarığı
· ayrı-ayrı işçilərə, sosial əmək qruplarının fəaliyyətinə nəzarət, həmin fəaliyyətin qiymətləndirilməsi
· ayrı-ayrı təsərrüfat subyektləri, menecerlər və əməkdaşlarla əlaqə yaratma formalarını həyata keçirmək
· özünün funksional fəaliyyəti çərçivəsində əməkdaşların işini koordinasiya və təşkil etmə
· resurslardan səmərəli istifadəni təmin etmə.
Menecerin bu vəzifələri konkret fəaliyyət sferalarından, funksional fəaliyyət sferalarından, funksional fəaliyyət növündən asılı olaraq daha konkret, spesifik xarakter daşıyır.Təcrübə göstərir ki, menecerin bir hissəsi adamları öz arxasınca aparmağı, yaranan çətinlikləri bacarıqla aradan qaldırmağı bacarır, digərləri isə belə şəraitdə tabeçiliyində olanların etibarını itirir.Liderlər tabeçilikdə olanları arxasınca aparmaları üçün onları başa düşməlidir. Həm adamlar, həm də vəziyyət, şərait daim dəyişdikləri üçün menecer fasiləsiz dəyişməli, kifayət qədər çevik olmalıdır. Həm menecer, həm də tabelikdə olanlar aydın dərk etməlidirlər ki, anlaşılmazlıq yaranması üçün kimə nə dərəcədə səlahiyyət verilir.
İdarəçilik fəaliyyətində uğur, hakimiyyətin gücündən daha çox menecer şəxsi nüfuzundan asılıdır.Nüfuz – rəhbərin  öz tabeliyində olanlar, yuxarı rəhbərlik, iş üzrə həmkarları arasında qazandığı layiqli etibardır. Bu, şəxsiyyətin tanınması, menecerin subyektiv keyfiyyətlərinin obyektiv tələblərə müvafiq olduğuna kollektiv tərəfindən verilən qiymətdir.Menecerin nüfuzu-tutduğu vəzifəyə uyğun olaraq əsas funksiyaları yerinə yetirilməsi ilə bağlı şəxsi nümunə və yüksək mənəvi keyfiyyətlərlə daha da möhkəmləndirilməlidir. Bu mənada nüfuzun iki mənbəyi (statusu) fərqləndirilməlidir:
rəsmi – tutduğu vəzifə ilə müəyyən edilir (vəzifə statusu).
real nüfuz – faktiki təsir, real etibar və hörmət (subyektiv status).
Nüfuzlu rəhbər adamların hörmətini qazanır, onlara müsbət təsir göstərir.Nüfuzlu menecerin göstərişi heç bir daxili müqavimət olmadan, can-başla, üstəlik heç br inzibati təsir olmadan yerinə yetirilir.Nüfuzu olmayan menecerin sərəncamları isə həmişə mürəkkəb daxili həyacana səbəb olur, belə menecerə münasibət isə onun qərarlarına da şübhə yaradır.Nüfuzunu möhkəmləndirərkən menecer öz tabeliyində olanların təşəbbüskarlığını boğmamalı, onların fəaliyyətini məhdudlaşdırmamalıdır.Eyni zamanda süniliyə də yol vermək olmaz.
   Müasir istehsalatda  rəhbər vəzifə deyil, peşədir və buna görə də tutduğu vəzifədən asılı olmayaraq rəhbərlər peşə bilikləri və vərdişlərinin məcmusuna malik olmalıdır. Buna görə də nəzərə almaq lazımdır ki, rəhbərin malik olduğu biliklərin həcmi onun səviyyəsindən olan digər mütəxəssislərin biliklərinin cəmindən çox olmalıdır.Menecer idarəetmə nəzəriyyəsindən başqa iqtisadiyyatı, istehsalın təşkili və texnologiyasını bilməli, hüquq, pedaqogika, psixologiya və sosiologiya elminin əsaslarına yiyələnməlidir. Bütün bunlar hamısı rəhbərlərdən hər şeydən əvvəl idarəetmə metodlarını dərindən bilməsini tələb edir.
Menecment elmində rəhbərlik üslubu terminindən də istifadə olunur.Rəhbərlik üslubu dedikdəqərarın işlənib hazırlanmasına, qəbul edilməsi və onun icrasına nəzarətin həyata keçirilməsi formaları başa düşülməlidir. Üslub menecer tərəfindən formalaşdırılır. Rəhbərlik üslubunun əlamətləri aşağıdakılardır:

         1) öz qüvvəsini başlıca məsələnin həllinə cəmləşdirmək zəruriliyi
         2) bütün qərarların öz vaxtında reallaşdırılması
         3) öz fikrini söyləyərkən  tabeçiliyində olan işçilərin də rəyiniöyrənməli
         4) tabeçiliyindəolanlara maksimum fəaliyyət azadlığı verməli
    5)menecer yalnız o işləri yerinə yetirməlidir ki, həmin işlər onun şəxsən iştirakını tələb etsin. Menecerlər tabeçilikdə olanların yerinə yetirə biləcəyi işləri yerinə yetirməməlidir.
         6)funksiyalar menecer tərəfindən tabeçilikdə onların arasında dəqiq bölüşdürülməli
         7)nəzarət daimi olmalı, lakin alçaldıcı və stimulun azalmasına rəvac verməməlidir
         Menecment sistemində rəhbər üslubunun aşağıdakı tipindən istifadə edilə bilər;
a) avtoritar                   b)  demokratik                         c) liberal
Avtoritar – rəhbərlik üslubu menecment prosesində hakimiyyətin həddən artıq mərkəzləşdirilməsi, menecmentin sosial - psixoloji və iqtisadi metodlarının qiymətləndirilməsi, menecment qərarlarının hazırlanması prosesində mütəxəssislərdən zəif istifadə edilməsi, öz fəaliyyətinə və tabeçilikdə olanın kəskin tənqidinə hövsələsiz münasibətdə və s. özünü əks etdirir.
           Demokratik – rəhbərlik üslubunda mərkəzi rəhbərlik problemlərinin həllində tabelikdə olanların iştirakını təmin edir.
Liberal – rəhbərlik üslubunda rəhbər problemlərin həllində tabeçilikdə olanların işinə qarışmır. Əmək intizamını və digər pozuntu hallarında iştirakçılara laqeyd münasibət göstərir.

Menecment müəssisəni idarəetmək üçün bir çox metodlardan istifadə edir, onların da konkret sxemi aşağıdakı kimidir:








 İdarəetmənin metodları

	İqtisadi
	İnzibati
	Hüquqi
	Sosial-psixoloji



Təşkilati
Sərəncam





İqtisadi metodların vəzifəsi, maraqların maddi həvəsləndirmə mexanizmi vasitəsilə mümkün qədər tam və dolğun uyğunlaşdırılmasıdır. Bütün bu vəzifələri yerinə yetirmək üçün aşağıdakı həvəsləndirmə sistemindən geniş istifadə olunur.
1. Planlaşdırma;
2. Təsərrüfat hesabı;
3. Əmək haqqı və mükafatlandırma;
4. Mənfəət və rentabellik;
5. Qiymət və kredit.
     İqtisadi metodlardan biri də təhriketmə metodudur. Bu metod ehtiyyatların qənaətinə, mal və xidmətlərin, infrastrukturun keyfiyyətinin, rəqabət qabiliyyətinin yüksəldilməsinə, hazırki sistemə uyğun olaraq əhalinin həyat tərzinin yaxşılaşdırılmasına yönəldilmişdir.
      Sosial psixoloji metod. Bu metoda əsasən deyilir ki, firmanı bacarıqla idarə etmək üçün istehsalın xarakteri, onun iqtisadiyyatı və təşkili haqqında zəruri biliklərə malik olmaq kifayət etmir. Bunun üçün həm də kollektivdə sağlam yoldaşlıq və qarşılıqlı etibar münasibətlərini yaratmağı bacarmaq lazımdır. Kollektivdə sağlam psixoloji mühit onun fəaliyyəti və inkişafının vacib şərtidir. Kollektivdə sosial - psixoloji normaların münasibətləri, rəhbərin fəaliyyətindən əlavə, həm də orada çalışanların mədəni səviyyəsindən asılıdır. Ona görə də kollektivin inkişafı ilə yanaşı, idarəetmənin sosial psixoloji metodları da təkmilləşdirilməlidir. Bu metodun iki təsir vasitəsi var, bunlarda sosial və psixoloji təsir vasitələrindən ibarətdir. Sosial təsir vasitələri aşağıdakılardır:
1. Qabaqcıl təcrübə və yeniliklərin genişləndirilməsi.
2. Təcrübə mübadiləsi.
3. Sosial həvəsləndirmə.
  Psixoloji təsir vasitələrinə isə aşağıdakılar aiddir:
1. Psixoloji təhrik.
2. Sosial -  psixologiya.
3. Əməyin humanizm psixologiyası.
4. Təhsil və peşə seçimi psixologiyası.
    Təşkilati - sərəncam (inzibati) metodu. Təşkilati metodlar, müəyyən hüquqi normalarla tənzimlənən  qanunvericilik çərçivəsində həyata keçirilir (işə qəbul və işdən azad olunma, iş vaxtından əlavə işləmə, iş müddətinin nə qədər olması və s.). İnzibati metodun təşkilati sərəncam təsiri vasitələri aşağıdakılardır:
1. Əmr;
2. Sərəncam;
3. Yoxlama sistemi;
4. Təlimat.
     Əmrlərin, sərəncamların və göstərişlərin yerinə yetirilməsi üzərində nəzarət təşkil etməyin böyük əhəmiyyəti vardır. İnzibati nəzarət üzərinə iki vəzifə düşür. Birincisi, o obyektiv şəraitdə baş verib, tabelikdəki işçilərin onlara verilmiş tapşırıqları yerinə yetirmələrinə təsir göstərən bütün dəyişiklikləri vaxtında aşkara çıxarmağa yönəldilmişdir. Operativ nəzarətin ikinci vəzifəsi icraçıların vicdanlılığı, onların tapşırığa münasibətini qiymətləndirməkdir. Bu nəzarət işçilərin tərbiyə edilməsinə, verilmiş tapşırıqları yerinə yetirmək üçün onların məsuliyyətinin yüksəldilməsinə, texnoloji intizamın və əmək intizamının möhkəmləndirilməsinə yönəldilmişdir.
     Hüquqi metod. Bu metodun köməyi ilə dövlət və onun müvafiq orqanları bütün istehsal prosesləri, ictimai həyatı tənzim edir. Bunun sayəsində bütövlükdə idarəetmə işlərində hüquq qaydalarını tətbiq etməklə, onu nizamlamaq imkanı əldə edir. Hüquqi metod aşağıdakı hüquqi təsir vasitələrini özündə birləşdirir:
1. İnzibati hüquq;
2. Mülki hüquq;
3. Əmək hüququ;
4. Maliyyə hüququ və s.

Məlumdur ki menecerlər mövcud situasiyanı təhlil etdikdən sonra müəyyən qərarlar vermək məcburiyyətindədirlər.Belə idarəetmə qərarlarına strateji,inzibati və əməli-operativ qərarlar aid edilir.Bu 3 qərarın menecment tərəfindən verilməsi isə bu ardıcıllıqla həyata keçirilir:
1) Müəssisənin fəaliyyət məqsədinin müəyyənləşdirilməsi
2) Məqsədin cari və gələcəkdə dəyişilməsi daxil olmaqla,problemlərin və imkanların dərk edilməsi,təşkilatın məqsədinin cari və perspektiv təkmilləşdirilməsi
3) Müəssisənin problemlərinin və imkanlarının diaqnozu – onların müəyyənləşdirilməsi,səbəblərinin və nəticələrinin aydınlaşdırılması
4) Ortaya çıxan qüsur və problemlərin həll variantlarının işlənib hazırlanması və ya imkanların istifadə edilməsi
5) Göstərilən hər bir variantın mümkün nəticələrinin təhlili
6) Ən səmərəli,optimal və məqsədəuyğun  həll variantının seçilməsi
7) Planlaşdırma – tapşırıqların icraçılar arasında bölüşdürülməsi,
8) Müəssisənin əməkdaşları və rəhbərlik arasında əlaqələrin yaradılması; planın icraçılara çatdırılması,onların planı dərk etməsi,planın yerinə yetirilməsi məqsədi ilə onların maraqlandırılması
9) Ayrı-ayrı nəticələrin ölçülməsi və proqnozlaşdırılması,onların qarşıya qoyulmuş məqsədlə müqayisə edilməsi
10) Müəssisə daxilində və xaricində baş verən ən mühüm dəyişikliklərin və meyllərin qiymətləndirilməsi
11) Bütün istehsal tsiklinin və onun ayrı-ayrı mərhələlərinin təkrar edilməsi.

Yuxarıda sadalanan 11 mərhələdən ibarət olan qərarların qəbul edilməsi prosedurası idarəetmənin məzmununu tam açmağa imkan verir.Lakin idarəetmə əməyinin həcmi,qəbul edilən qərarların miqdarı ayrı-ayrı firmalar və məsələlər üzrə müxtəlif ola bilər.Bütün bunlar hər şeydən əvvəl idarəetmədə mərkəzləşdirilmiş sistemin necə tətbiq olunmasından asılıdır.
2.2  İstehsalın təşkili baxımından menecment fəaliyyətinin əhəmiyyəti

İstehsal haqqında söhbət edərkən,eyni tipli elementlər qrupundan təşkil edilmiş sistemlərətəşkilati,texniki,iqtisadi və sosial hissələrə diqqət yetirmək lazımdır.Bu hissələrdən hər biri qoyulmuş məqsədə uyğun öz məsələlərini həll edirlər.İstehsalatda əsas yeri texnoloji sistemlər tuturlar.Texnoloji sistemlər istehsal prosesinin mərhələlərə və proseslərə bölünməsinə əsaslanır. Texnoloji sistemin elementlərinə əmək predmetləri,ayrı-ayrı əməliyyatlar və prosedurlar aid edilir. Texnoloji sistem istehsal prosesində və onun idarə edilməsində əməliyyatlar ardıcıllığını müəyyən edən qaydalar və normalar külliyatından ibarətdir.
     Təşkilati sistem istehsal strukturunun yaradılması vasitəsilə avadanlıqların,əmək predmetlərinin,zavod sahəsinin,əmək və informasiya resurslarının və s. səmərəli istifadəsinə imkan yaradır,ən mütərəqqi qayda və metodları tətbiq etməklə fasiləsiz istehsal proseslərinin həyata keçirilməsinə şərait yaradır,idarəetmənin təşkilati strukturunu təkmilləşdirir. İstehsalın idarə edilməsinin təşkilati strukturu  -  menecment sisteminin fəaliyyətinin quruluşu və əlaqələndirilməsi ilə,biznes-planın yerinə yetirilməsi üzrə idarəetmə qərarlarının işlənib hazırlanması və realizə olunması ilə məşğul olan şöbə və xidmətlərin külliyyatıdır.Müəssisənin idarə edilməsinin təşkilati strukturunun əsasını ən əvvəl  istehsalın özünün quruluşu təşkil edir.İdarəetmə strukturu çərçivəsində idarəetmə məsələləri və funksiyaları müəyyən edilmiş iştirakçılar arasında idarəetmə prosesləri baş verir.Bu iştirakçıların işlərin yerinə yetirilməsinə görə hüquqları və məsuliyyətləri təsbit edilmişdir.Bu mövqedən menecmentin nəzərdə tutduğu məqsədə nail olmaq üçün istiqamətlənmiş idarəetmə prosesinin baş verdiyi çərçivədə idarəetmə strukturuna idarəetmə fəaliyyətinin bölgüsü və kooperasiyası forması kimi baxmaq olar.
İdarəetmə prosesində idarəetmə funksiyaları bir-birini tamamlayır,ümumilikdə və qarşılıqlı əlaqədə onlar idarəetmə tsiklini əmələ gətirir və istehsalın idarə edilməsinin gündəlik məzmununu əks etdirir.
Müəyyən istehsal şəraiti üçün konkretləşdirilmiş təşkil,normalaşdırma,motivasiya funksiyaları daxili və xarici mühitin təsirinə daha dayanıqlıdırlar və onlar nisbətən uzun dövr ərzində dəyişmirlər.
     Müəssisədə texniki,texnoloji və təşkilati sistemlər külliyatı menecment idarəetməsinin təşkilati-texniki tərəfini xarakterizə edərək onu təmin edir.İstehsalın təşkilati-texniki səviyyəsini ETT - nin və innovasiya siyasətinin nəticələri ilə,firmada texnologiyanın,təşkilin və idarəetmənin səviyyəsi ilə,onların sisteminin gedişinin tələblərinə nə qədər uyğun gəlməsi ilə xarakterizə olunur.
Firmada istehsalın inkişafının idarə edilməsi – onun səmərəliliyinin yüksəldilməsi,əmək məhsuldarlığının artımı və məhsul keyfiyyətinin yaxşılaşdırılması məqsədilə istehsal prosesinin tənzimlənməsidir.Firmada istehsalın idarə edilməsi ilə əlaqədar sonralar menecmentin digər bir forması – istehsal menecmenti yaranıb inkişaf etmişdir. 
     İstehsal menecmentinin əsas məqsədi istehsal bölmələrinin səmərəli fəaliyyətinə nail olmaqdır.İstehsal menecmentinə qoyulan tələblər isə onun yeni istehsal-texnoloji tsiklin şəraitinə,fondtutumlu və çevik istehsala uyğunlaşmaq,məhsulun keyfiyyətinin yaxşılaşdırılmasına  təkan vermək,istehsal xərclərini azaltmaq,istehsal meydançalarından səmərəli istifadə etmək,buraxılan məhsullara texniki xidməti yaxşılaşdırmaq və s.-dir.
İstehsal sferasında menecmentindigər vacib məqsədlərindən biri istehsalın səmərəliliyinin yüksəldilməsidir.Bu məqsədin yerinə yetirilməsi investisiyanın rentabelliyinin artırılması,əmək məhsuldarlığının yüksəldilməsi,məhsulun keyfiyyətinin  və rəqabət qabiliyyətinin artırılması amillərinə əsaslanır.Nəzərdə tutulmuş məqsədlərin həyata keçirilməsi üçün menecerlərin texniki,texnoloji,təşkilati-idarəedici tədbirlər kompleksini; bütovlükdə firma üçün investisiya və texniki siyasətin prinsiplərini; texnoloji prosesin ən mütərəqqi sahələrinin inkişafı üçün resursların və qüvvələrin mərkəzləşdirilməsi və optimallaşdırılması məsələlərini həll etmək və onları tətbiq etmək lazımdır.
Texnologiyanın idarəetmə sistemi isə investisiyaların idarə edilməsinə və daha səmərəli texnologiyanın və avadanlığın istifadə edilməsinə yönəldilməlidir.O təkcə avadanlıqları yox,eyni zamanda istehsalın təşkili prosedurasını,iş yerlərinin quraşdırılmasını,istehsal sahələrinin səmərəli istifadə edilməsini,işçilərin qabaqcıl təcrübə qazanmasını,onların ixtisaslarının artırılmasını və s. birləşdirir.
Firmanın idarəetmə fəaliyyətinin növlərinə iki nöqteyi nəzərdən yanaşmaq olar:
a)menecerin həll edəcəyi məsələlərin tipləri nöqteyi nəzərdən
b)məsələlərin həllinin ardıcıllığını müəyyən edən proseduralar nöqteyi nəzərdən
Menecerin qarşısında duran birinci tip problem:istehsal ediləcək məhsul və ya xidmətin və bu məhsulu və ya xidməti satmaq üçün bazarı yaxud  istehlakçını seçmək.Təşkilatın nə istehsal etmək məsələsi haqqında qərar qəbul etmək  -  strateji problem sayılır.Sonra prosesi təşkil etmək lazımdır.Bunun üçün təşkilatın üzvləri arasında qərarların qəbulu üçün səlahiyyətləri və məsuliyyətləri bölüşdürmək,hissə və məmulat axınlarını müəyyən etmək,avadanlıqları yerləşdirmək və informasiya sistemini və hesabatı təşkil etmək lazımdır.Bu məsələlər inzibati məsələlər adını almışdır və ikinci tip idarəetmə məsələlərini təşkil edir.
Üçüncü tip məsələlərə əməli məsələlər aid edilir.Arzu olunan çıxış məqsədini almaq üçün müəyyən edilmiş inzibatçılıq münasibətlərindən istifadə edərək istehsal əməliyyatlarını vaxta görə planlaşdırmaq,qiymət siyasətini işləyib hazırlamaq,tədqiqat proqramını həyata keçirmək,reklam yaratmaq,verilmiş hesabları realizə etmək lazımdır.
Bazar iqtisadiyyatına keçidlə əlaqədar olaraq, istehsal menecmenti sistemi təkmilləşərək bir çox altsistemlərin cəmi şəklində fəaliyyət göstərməyə başlamışdır. Firmada menecerin atmalı olduğu ilk addımlardan biri də istehsalın təşkilini həyata keçirməkdir.Buna müvafiq olaraq menecer firmada istehsalın təşkilati-texnoloji inkişafı üçün aşağıdakı addımları atmalı olur:
· Texniki yeniliklərə və məhsulun keyfiyyətinin yüksəldilməsinə üstünlük vermək
· Yeni məhsulun hazırlanması,istehsalı və satışı müddətini qısaltmaq
· Bu işlərin görülməsi üçün məqsəd qrupları yaratmaq,məsuliyyəti bu qrupun üzərinə qoymaq
· Məmulat və texnologiyanın paralel yerinə yetirilməsini təmin etmək; bu nəinki vaxtı,eyni zamanda maliyyə vəsaitlərini azaltmağa imkan verər
· İstehsalı diversifikasiyalaşdırmaq,yəni bir profilli istehsaldan çox profilli istehsala keçmək
· İnnovasiya fəaliyyətini genişləndirmək
· Heyətin yaradıcı aktivliyindən maksimum istifadə etmək
İstehsal – təsərrüfat fəaliyyətinin idarəetmə prosesi,təbiətcə informasiya xarakteri daşıyır.Maddi əşya və informasiya prosesləri olub,bir-birinə qarşılıqlı məqsədyönlü təsir edirlər.Eyni zamanda informasiya prosesləri maddi əşya proseslərindən tətbiq olunan əmək alətləri spesifik xarakter daşıyır.Nəhayət,istehsal sistemlərinin idarə edilməsi ilə əlaqədar informasiya proseslərində  əməyin idarə olunması qərarlarının hazırlanması və qəbul edilməsinin spesifik formasına çevrilir.
İstehsalın idarə edilməsi prosesində giriş informasiya işlənərək çıxış informasiya alınır.Bu işləri yerinə yetirən şəxslər idarəetmə sisteminin elementləridir. Beləliklə,istehsalın idarə edilməsi prosesi informasiya külliyatı olub,insanları,maşınları və digər köməkçi elementləri özündə birləşdirir.Alınan çıxış informasiya qarşıda qoyulmuş məqsədə nail olmaq üçün,idarəetmə sistemində qərarlar qəbulu və digər həllər üçün istifadə edilir.Yəni istehsalın idarə edilməsinin informasiya təminatı həmişə müəyyən təsərrüfat idarəetmə sisteminə xidmət edir.Əgər,bu informasiya mexaniki və avtomatik işlənirsə bu o,demək deyildir ki,qərarların qəbul edilməsi sahəsində idarəetmə subyektinin bütün funksiyaları mexanikləşdirilir və ya avtomatlaşdırılır.
Menecmentin sahib olmalı informasiya sistemlərinə marketinq sahəsindəki,maliyyə fəaliyyətindəki,uçot sahəsindəki informasiya sistemlərini göstərmək olar.
İdarəetmənin informasiya təminatı həm iqtisadi baxımdan,həm də idarəetmə baxımdan zəruridir.İdarəetmənin təkmilləşdirilməsinin əsası kimi,informasiya təminatının təkmilləşdirilməsi,onun müstəqil və sərbəst araşdırılması,idarəetmə ilə informasiya təminatı arasında korrelyasiyanın tapılması perspektiv idarəçilik üçün təşkilati baxımdan əhəmiyyətlidir.
Məlumdur ki,istehsal kollektivini təşkil edən adamların birgə əmək prosesində fəaliyyəti sosial sistemi əmələ gətirir.Sosial inkişaf müəssisənin işçilərinin maddi və mənəvi tələblərinin ödənilməsinə,onların əmək və məişət şəraitlərinin yaxşılaşdırılmasına yönəldilməlidir.Bu cəhətdən menecerlər istehsalın digər tərəfində - sosial sferasında baş verən bəzi hadisələri öz üzərlərinə götürürlər.Həmin cari məsələlərə aşağıdakılar aid edilə bilər:
· İşçilərin iş yerində,yolda və başqa yerlərdə fiziki təhlükəsizliyinin daimi təmin olunması
· Qida maddələrinin,mənzillərin,geyimlərin,su,hava,məişət əşyalarının,istehsal binalarının,əmək vasitələrinin və s. ekoloji təhlükəsizliyinin daimi təmin olunması
· İşçinin tələbatlar piramidasının idarə edilməsi,yəni onun fizioloji,sosial və başqa tələbatlarının ödənilməsi üçün şəraitin yaradılması
· Binalara,əmək vasitələrinə və predmetlərinə qoyulan ekoloji,erqonomik və estetik normotivlərin yerinə yetirilməsi
· Kollektivdə normal mənəvi-psixoloji mühitin yaradılması və saxlanması,konfliktlərin və strestlərin idarə edilməsi və s.
Kollektivin  firmada sosial inkişafı və ətraf mühitin perspektiv,strateji məsələlərinə isə  aşağıdakılar aid edilə bilər:
· Ekoloji,erqonomik və estetik tələblərə cavab verən istehsal və qeyri - istehsal obyektlərinin layihələndirilməsi və inşa edilməsi
· Təmizləyici qurğuların tikilməsi və iş qabiliyyətli vəziyyətində saxlanılması
· Ərazinin sosial infrastrukturunun, normativlərinin beynəlxalq səviyyəyə çatdırılması
Göstərilən istiqamətlərdə konkret məqsədləri və məsələləri aşkar etmək və formalaşdırmaq  üçün kompleks təhlillərin aparılması tələb olunur.Sosial və ekoloji məsələlər həll edilmədən kollektivin gələcəyi qeyri-müəyyəndir.
Menecerlər istehsal prosesini idarə edərkən bir sıra prinsipləri üstün tutmalı olurlar.Bu prinsiplərə bunlar aid edilir:
Elmilik.Menecerlər öz fəaliyyətində bir çox elmlərin məlumatları və nəticələrindən istifadə etməli olurlar,lakin eyni zamanda daima improvizə etməli,situasiyalara və adamlara fərdi yanaşmaları axtarmalıdır.Biliklə yanaşı,insanlar arasında ünsiyyət mədəniyyətinə yiyələnməyi bacarmalı,çətin situasiyaları çıxmaq üçün yolları tapmaq bacarığına malik olmalıdır.
Məqsədyönlülük.İdarəetmə prosesi məqsədyönlülük prinsipinə tabe olmalıdır,yəni konkret problemin həllinə həmişə orientır götürməlidir.
İxtisaslaşma.Bu prinsipin mahiyyəti ondan ibarətdir ki,hər bir idarəetmə obyektinə onun xüsusiyyətinə uyğun yanaşma mövcuddur.Bununla belə,bütün hallarda insanlar üzərində rəhbərlik edilirsə,bunun üçün hər hansı universal yanaşma mövcud olmalıdır.
Ardıcıllıq.İstənilən idarəetmə prosesi ardıcıllıq prinsipinə uyğun qurulur.Başqa sözlə,elementlər və mərhələlər ardıcıllıqla bir-birini müəyyən qaydada izləməlidirlər.Bəzi hallarda idarəetmə işlərinin ardıcıllığı dövrü xarakter daşıyır,belə ki,onlar müəyyən zaman arasında təkrar olunurlar.Planlaşdırma,hesabatların tərtibi,nəzarət və s. dövrü həyata keçirilir.
Hüquqların,səlahiyyətlərin və məsuliyyətlərin uyğunluğunun təmin edilməsi.Bu prinsip idarəetmənin ən vacib prinsiplərindən sayılır.Səlahiyyətlə müqayisədə hüququn artıq olması idarəetmədə özbaşınalığa gətirir,azlığı isə işgüzarlıq təşəbbüsünü iflic edir.Məsuliyyətlərin azalması isə xoşagəlməz hadisəyə çevrilə bilər.
Ümumi marağın təmin olunması.Bu prinsip fərqlənən işçilərin habelə işin yerinə yetirilməsinin ən ilkin prosesində ən çox cəlb edilən icraçıların maddi və mənəvi mükafatlandırılması yolu ilə nail olunur.Menecmentin əsas prinsipi olmaq etibarilə o,işin həllinə qoyulmuş şəxsi əmək və ideya daha tez və daha yaxşı yerinə yetiriləcək.
İstehsal prosesinin təşkili formalarından və harada yerinə yetirilməsindən asılı olmayaraq,menecer fəaliyyəti müəssisənin bütün istehsal səviyyələrini – sex,sahə,axın xətləri,briqadaları,iş yerlərini əhatə etməklə vahid bir məqsədyönlü bir sistemdə birləşdirir.İstehsalın bilavasitə idarə edilməsi istehsal gedişinin planlaşdırılması,işlərin təşkili,əlaqələndirilməsi,əməyin motivasiyası,qərarların icrasına nəzarət və tənzimlənməsi ilə həyata keçirilir.
İstehsal heyətinin fəaliyyətinin belə ardıcıllığı idarəetmənin prinsipləri: vahid rəhbərlik,vəzifələrin optimal bölüşdürülməsi,səviyyələrin optimal sayı,rəhbərin informasiya təminatlılığı,nəzarətin olması,ilkin informasiyanın vahidliyi,informasiya yükünün optimallığı,icraçıların nəticələrə görə maraqlı olmaları - əsasında həyata keçirilir.İstehsalı idarə etmək o zaman səmərəli ola bilər ki,müəssisənin idarə edilməsində görkəmli alim Maks Veberin məlum idarəetmə prinsipləri istifadə edilsin:
1)Əməyin dəqiq bölgüsü,bu yüksək ixtisaslı mütəxəssislərin peyda olmasına gətirir.
2)İdarəetmə səviyyəsinin ierarxikliyi,bu zaman hər bir aşağıda duran səviyyə yuxarıda duran səviyyə tərəfindən nəzarət olunur və ona tabedir.
3)Müxtəlif məsələlərin və əməkdaşların öz vəzifələrinin yerinə yetirilməsi oxşarlığının əlaqələndirilməsini təmin edən qarşılığlı uzlaşan ümumiləşdirilmiş formal qaydaların və standartların mövcudluğu
4)Öz vəzifə borclarını yerinə yetirərkən onların formal şəxsiyyətlərinin nəzərə alınmaması
5)İşə muzdla qəbul texniki ixtisas tələblərinə müvafiq ciddi aparılmalıdır
6)İşdən əsassız çıxarılan qulluqçuların müdafiəsi

                Menecerin istehsalı idarə etməsi tsiklinin sxemi
İstehsalın təşkili üçün əsas istehsal sexləri,onların işlərinin dəqiq və ciddi reqlamentləşdirilməsi,məhsulun hazırlanması və qoyulmuş məqsədin yerinə yetirilməsi üzrə əmək kollektivinin razılaşdırılmış qarşılıqlı fəaliyyəti tələb olunur.Buna hər bir sex üzrə məqsədin,istehsalın faktiki vəziyyətinin öyrənilməsi əsasında məqsədlərin reallaşdırılması üçün konkret məsələlərin təyin edilməsi və onların praktiki yerinə yetirilməsi üzrə  qərarların qəbulu nəticəsində nail olunur.
İstənilən sex plan dövründə müəyyən istehsal situasiyası ilə xarakterizə olunur və bu da bilavasitə qoyulmuş məqsədin yerinə yetirilməsinə təsir edir.Bu situasiyanı nəzərə almamaq olmaz. Odur ki,idarəetmə prosesində əsas amil kimi,hər sexdə menecerin istehsalın faktiki vəziyyətini qiymətləndirilməsi və istehsal prosesi gedişində meydana çıxan məqsəd və yaranmış istehsal situasiyası arasında ziddiyyətləri aradan qaldırmaqdır.Bununla əlaqədar olaraq,hər bir sexin konkret məsələləri müəyyən edilir,qoyulmuş məqsədlərin reallaşdırılması üzrə maksimal imkanlar nəzərə alınır.
İdarəetmə prosesinin yekunlaşdırıcı mərhələsi idarəetmə qərarlarının hazırlanması və qəbuludur,bu zaman yuxarıda deyilən ziddiyyətlər ləğv edilir.Məsələlərin yerinə yetirilməsi üçün təşkilati təminatın yolları nəzərdə tutulur.Göstərilən işlərin birinci hissəsi istehsalın planlaşdırılmasına aiddir ki, o təyin edilmiş plan dövrünə müvafiq olaraq aparılır(rübdə,ayda,həftədə,gündə,növbədə bir dəfə ).İkinci  hissə isə plan tapşırıqlarının yerinə yetirilməsinə nəzarət etmə ilə,informasiyanın toplanması ilə və bu informasiyanı istehsalın gedişini tənzimləmək üçün istifadə etmə ilə əlaqədardır.
İstehsalın planlaşdırılması və tənzimlənməsi üçün menecerin əlində istehsalın təşkili haqqında,istehsal bölmələrinin məqsədləri və konkret məsələləri haqqında,sexlərin istehsal proqramının yerinə yetirilməsi gedişi haqqında informasiyanın olması tələb olunur. İstehsalın idarə edilməsi prosesini idarəetmə obyektləri və müvafiq informasiyanın  toplanması və işlənməsi əsasında onların faktiki vəziyyətləri üçün məqsədlərin təyin edilməsinə görə idarəetmə heyətinin ardıcıl təsirlər toplusu,iqtisadi əsaslandırılmış istehsal proqramının və əməli tapşırıqların formalaşdırılması və təsdiq edilməsi təşkil edir.
Sexlərin və istehsalın hazırlığı bölmələrinin işlərinin nəticələri haqqında məlumatların qeydiyyata alınması və informasiyanın toplanması prosesi,həmçinin onların istehsalın idarəetmə orqanlarına ötürülməsi və işlənməsi hər gün və praktiki fasiləsiz baş verir.Bu prosesdə əsas məsələ xüsusən mürəkkəb,əmək tutumlu,lakin vacib və məsuliyyətli informasiyanın yaranması sexlərdə və bölmələrdə vaxtında qeyd olunmasıdır.
Bütövlükdə müəssisə üçün idarəetmə sisteminin konkret iqtisadi məzmununu əks etdirən xüsusi funksiyalar xarakterikdir.Onlardan biri istehsalın idarə edilməsi altsistemidir.Hər bir altsistemin funksional bölmələri müəssisənin idarə edilməsinin təşkilatını xarakterizə edir  ki, idarəetmənin məzmununu idarəetmə formasına uyğunlaşdırır.İdarəedici sistemin tabeçiliyində qarşılıqlı vasitələrdən hər biri idarəetmə prosesinin müəyyən hissəsini reallaşdırır. İstehsal menecmentinin bütün funksiyaları sadəcə olaraq vahid tamlığı təşkil etmir,onlar qarşılıqlı əlaqəlidirlər və bir-birini tamamlayırlar. Onların reallaşdırılması planlaşdırılır, təşkil edilir,əlaqələndirilir,motivləşdirilir və nəzarət edilir.
İstehsalın idarə edilməsinin funksional sistemində menecerlər müəssisə və hər bir sex səviyyəsində idarəetmə aparatı təşkil edilir.Belə ki,istehsalın idarə edilməsi sistemi müəssisənin məqsədlərinin yerinə yetirilməsində həlledici rol oynadığından bütün qalan digər funksional sistemlər praktiki olaraq  onunla bilavasitə münasibətdədirlər.
Firmada menecerin istehsalın texniki tərəfini tənzimləmək üçün idarə etdiyi bölmələr bu şəkildə sıralanır:
· iqtisadi fəaliyyətin idarə edilməsi
· istehsalın texnoloji hazırlığının idarə edilməsi
· istehsalın əməli idarə edilməsi
· istehsala texniki xidmətin idarə edilməsi
Hər bir idarəetmə qərarının icrası idarəetmə aparatı vasitəsilə yerinə yetirilir.Bu idarəetmə prosesinin yekun mərhələsidir ki, təşkilati-praktiki işlərdə menecerlər və funksional xidmətlər yuxarıda göstərilən və hər bir sex üçün spesifik olan idarəetmə metodlarından istifadə edirlər.
İdarəetmə funksiyalarının xüsusiyyətləri göstərir ki,onların hər birinin idarəetmə prosesində müəyyən rolu və əhəmiyyəti vardır,onların hamısı bir-birilə qarşılıqlı əlaqəlidirlər və idarəetmə qərarlarının qəbul edilməsində bir –birini tamamlayırlar.
İdarəetmə  qərarlarının keyfiyyətinə təsir edən əsas amillər bunlardır: menecment sisteminə elmi yanaşmaların və prinsiplərin,modelləşdirmə metodlarının, idarəetmənin avtomatlaşdırılmasının,keyfiyyətli qərarların motivasiyasının və s. tətbiq edilməsi.
Onu qeyd edək ki,qərarlar insanlar tərəfindən qəbul edildiyindən,bu qərarları qəbul edən menecerlərin xarakteri qərarların müvazinətli,impulsiv,ətalətli,riskli,ehtiyyatlı olurlar.
Müvazinətli qərarları qəbul edən menecerlər irəli sürdükləri fərziyyələrə,onların yoxlanmasında öz hərəkətlərinə diqqətlə və tənqidi yanaşırlar.Adətən onlar qərar qəbul etməzdən əvvəl dürüst ifadə edilmiş cari ideyaya malik olurlar.
İmpulsiv qərarların müəllifləri saysız miqdarda ən müxtəlif ideyalar təklif edərək onları yoxlamaq,dəqiqləşdirmək və qiymətləndirmək iqtidarında olmurlar.Odur ki,fikirləşmədən qəbul edilmiş qərarlar qeyri-iradi və etibarsız sayılır.
Ətalətli qərarlar ehtiyyatlı axtarışın nəticəsi sayılırlar.Əksinə nəzarət və dəqiqləşdirici təsirlər yeni ideyalara nisbətən çox yer tutduğundan ətalətli qərarlarda yenilik,orijinallıq tapmaq çətindir.
Riskli qərarlar impulsiv qərarlardan onunla fərqlənir ki,onların müəllifləri,öz fərziyyələrinin dəqiq əsaslandırılmasına ehtiyac durmurlar və əgər özlərinə inamlıdırlarsa heç bir təhlükədən çəkinmirlər.
Ehtiyyatlı qərarlar bütün variantların menecer tərəfindən diqqətlə qiymətləndirilməsi ilə,işə həddindən artıq  tənqidi yanaşması ilə xarakterizə olunurlar.Onlar ətalətli qərarlardan daha az yeniliklərə və orijinallığa malikdirlər.
Yuxarıda göstərilən qərarlar əsasən heyətin idarə edilməsi prosesində qəbul edilir.Menecment sistemində istənilən altsistemi strateji və taktiki idarə edilməsi üçün səmərəli qərarlar təhlilin,əsaslandırılmanının,optimallaşdırmanın iqtisadi metodları əsasında qəbul edilir.
Menecerlər müəyyən qərarları qəbul etməmişdən öncə aşağıdakı maddələri nəzərdən keçirirlər:
· nə etməli ( obyektin sayı və keyfiyyəti) ?
· hansı xərclərlə (resurslar) ?
· nece etməli ( hansı texnologiya üzrə ) ?
· kim edəcək (icraçılar) ?
· nə vaxt etməli (müddət) ? 
· kimin üçün etməli (istehlakçılar) ?
· harada etməli (yer) ?
· bu necə səmərə verir (iqtisadi,sosial,ekoloji,texniki) ?
Müəssisənin xammala,əsas və köməkçi materiallara,yanacaq və digər maddi-texniki resurslara tələbatını təmin etmək üçün menecment fəaliyyətinin yerinə yetirdiyi funksiyalara aşağıdakılar aiddir:
1)müəssisənin  əsas və köməkçi istehsalının fəaliyyəti üçün lazimi maddi-texniki resursların planlaşdırılması
2)tələb olunan maddi-texniki resurslar üçün tələbnamələr və spesifikasiyaların tərtibi və onların plan şöbəsinə və rəhbərliyə təqdim edilməsi
3)təchizat planını reallaşdırmaq (tədarükçülərlə müqavilələri bağlamaq,müqavilələrə görə ayrılmış fondlara uyğun material resurslarının alınması) üçün bütün operativ fəaliyyəti həyata keçirmək
4)maddi-texniki resursları qəbul etmək,yerləşdirmək,saxlamaq,onları müəssisə sexlərinə və xidmətlərinə buraxmaq
5)plan-iqtisadi,texniki və maliiyə şöbələri ilə birlikdə maddi-texniki resursların əsaslandırılmış differensial ehtiyat normalarının müəyyənləşdirmək və bu normaları anbar işçilərinə çatdırmaq,ehtiyyatların ölçülərini tənzimləmək və onların vəziyyətinə nəzarət etmək
6)maddi-texniki resurslara qənaət,texniki-təşkilati tədbirlərin hazırlanmasında iştirak etmək
7)sexlərdə və xidmətlərdə maddi-texniki resursların təyinatlarına görə istifadə edilmələrinə nəzarəti təşkil etmək
8)resursların müəssisəyə daxil olması,onların sexlərə və xidmətlərə buraxılmasının və istehsal ehtiyatlarının vəziyyətinin operativ uçota alınması.
 Resurslara tələbat planı  -  bu məlumatın istehsalın baş təqvim planında nəzərdə tutulmuş hazırlanması zamanı istifadə ediləcək istehsal və komponentlərin alınması planıdır.Bu planda məhsulun lazımı miqdarı və nəzərdə tutulan hazırlanma və ya istehsalda istifadə müddəti göstərilir.Alış və istehsal fəaliyyətinə nəzarət şöbələri alış təşəbbüsü və ya məmulatların konkret nomenklaturunu hazırlamaq haqqında qərar qəbul edilməsi üçün istifadə edirlər. 
Maddi-texniki təchizatın planlaşdırılması prosesində menecerin aşağıdakıları təyin etməsi tələb olunur:
-müəssisənin istehsal  təsərrüfatının fəaliyyətini təmin etmək üçün maddi resursların hansı növləri lazımdır
-istehsal proqramının yerinə yetirilməsi üçün tələb olunan maddi resursların miqdarı
-növlərinə və daxil olma müddətlərinə görə bölünmüş material resurslarına tələbat
-tədarükçülərin seçilməsi və onların imkanlarının aydınlaşdırılması
-material resurslarının saxlanması üçün anbar binalarının lazımi sahələrinin hesablanması
-maddi-texniki təchizati xərclərinin hesablanması
-öz müəssisəsində bəzi material resurslarının istehsalının təşkili imkanlarının araşdırılması.
Sifariş ediləcək material resurslarının miqdarının təyin edilməsi üçün çoxlu metodikalar və metodlar mövcuddur.Bu metodika və metodların özlərinə uyğun üstün və nöqsan cəhətləri vardır.Metodika və metodların seçilməsi müəssisənin profilindən,sifarişçinin imkanlarından,istehsal edilən məhsulun növündən,ehtiyatların vəziyyətinə nəzarət sistemindən asılıdır.
Müəssisədə maddi-texniki təchizatın planlaşdırılması material resurslarının alınmasına dair qərarın qəbul edilməsi üçün əsasdır.Müəssisələrdə material resurslarının alınmasının təşkili zamanı plan dövründə xüsusiləşmiş nomenklatura üzrə material resurslarına tələbatı müəyyən etmək lazımdır.
Material resurslarına tələbatı 3 metodla təyin etmək olar:
-determinləşmiş (istehsal planları və məsarif normativləri əsasında birbaşa hesablama metodu)
-stoxastik (ötən illərin tələbatı nəzərə alınmaqla ehtimallı proqnoz əsasında)
-qiymətləndirmə (təcrübə-statistik qiymətləndirmə əsasında)
Bu metodlardan hər hansı birinin seçilməsi material resurslarının xüsusiyyətlərindən,onların istehlakçı şərtlərindən və zəruri hesablamaların aparılması üçün müvafiq məlumatların olmasından asılıdır.






2.3 Müəssisənin səmərəli fəaliyyətində menecmentin rolu
Bildiyimiz kimi, artıq menecment fəaliyyətinin olması müəssisə üçün bazar iqtisadiyyatı şəraitində həlledici amil rolunu oynamaqdadır.Belə ki, rəqabət mübarizəsində qalib çıxmaq üçün ixtisaslı menecerlər daim müəssisəni irəli çəkmək üçün yollar axtarıb tapır və müvafiq addımları atırlar.Bu inkişaf yollarından biri də məhsulun rəqabət qabiliyyətliliyinin artırılması istiqamətində görülən işlərdir.
Məhsulun rəqabətqabiliyyətliliyi  - bu məhsulun alıcıların tələblərinə uyğunluq dərəcəsinə və onun təmin edilməsi xərclərinə görə rəqibin məhsulundan fərqlənməsini əks etdirən xarakteristikasıdır.Məhsulun rəqabətqabiliyyətlilik göstəriciləri bunlardır: inteqral; əmtəə keyfiyyəti,pnin qiyməti,əmtəənin yekun xarakteristikası,hansı ki beynəlxalq bazarda məhsulun yerini və onun yaradılmasına məqsədyönlü xərcləri və iqtisadi səmərəliliyi müəyyən edir və reallaşdırır və s. Rəqabətqabiliyyətliliyin formalaşdırılması üzrə bazara və yaxud mühitin əsaslandığı sistem daxili və xarici bazarda alıcıların tələbatı ilə müəyyən edilir.Məhz burada təqdim olunan məhsulun müqayisəsi baş verir və alıcıların tələbatına uyğunluğu yoxlanılır.
Bazar şəraitində məhsulun yaradılması zamanı menecerlərin qarşısında duran əsas məsələlərdən biri alıcıların tələbat parametrləri ilə keyfiyyət parametrləri üst-üstə düşən məhsul hazırlamaqdır.Bundan əlavə alıcı,məhsulu alan zaman əmtəənin əldə olunmasına və mənimsənilməsinə xərcləri də nəzərə alır. 
     Menecerin müəssisənin konkret bazarda və ya onun seqmentində rəqabət qabiliyyətliliyinin qiymətləndirməsi layihələndirmə,texnoloji,istehsal,maliyyə və satış imkanlarının dəqiq və hər tərəfli təhlilinə əsaslanır.Belə təhlil müəssisənin potensial imkanlarını müəyyən etməyə və konkret mövqelərin təminatı üçün tədbirləri həyata keçirməyə imkan verir.
Rəqabət üstünlüyünü aşağıdakılar kimi qiymətləndirmək olar:
· buraxılan məhsulun yüksək keyfiyyətdə olması keyfiyyətin səmərəli idarə edilməsi sisteminin tətbiqi və yüksək ixtisaslı işçilərin istifadə edilməsilə bilavasitə əlaqəlidir
· istehsal texnologiyasının yenidən qurulması,informasiya texnologiyasının tətbiqi,xidmət sahəsində informasiya sistemlərinin geniş istifadə edilməsi ilə bağlıdır
· istehsal proseslərinin idarə edilməsində dəyişiklikləri çeviklik,keyfiyyətə diqqət,kooperativləşdirmə istiqamətində yönəltmək lazımdır
· yeni və rəqabətqabiliyyətli məhsul istehsal etmək üçün investisiyanı yeni texnologiyalar ilə fəaliyyət göstərəcək sahələrə yönəltmək lazımdır.
Menecmentinin əsas diqqət yetirməli olduğu məsələlərdən digərləri də,məhsulun keyfiyyətinin yüksəldilməsi,ikincisi isə bütün idarəetmə səviyyələrində resurslara qənaətlilik strategiyasıdır.
Konkret əmtəə növləri üçün aparılan tədqiqatlardan məlum olur ki,əmtəənin keyfiyyəti ilə onun həyat tsikli müddətində, məcmu xərcləri arasında asılılıq belədir: müəyyən keyfiyyət səviyyəsindən – optimal nöqtədən sonra keyfiyyətin bir vahid yüksəldilməsi üçün sərf edilən xərclər həndəsi silsilə ilə artır.
Keyfiyyət səviyyəsinə və resurstutumuna görə əmtəənin hansı sektorda olduğunu təyin etdikdən sonra əmtəənin ilkin inkişaf strategiyasının istiqamətini müəyyən etmək olar.Resurslara qənaətin əsası  -  təbii və maddi ehtiyatlardan kompleks istifadə olunmasından,itkilərin və səmərəsiz məsrəflərin maksimum aradan qaldırılmasından,təkrar maddi resursların və onlarla bağlı olan məhsulların təsərrüfat dövriyyəsinə daha çox cəlb olunması imkanından ibarətdir.
İstehsalın və istehlakın bütün mərhələlərində resurslara qənaət olunmalıdır : təbii xammalın,yanacağın və s. hasilatının səmərələşdirilməsi,resurslardan maksimum istifadə olunması,daşınma və saxlanma zamanı itkilərin minimuma endirilməsi;istehsal prosesində və ya istehlak zamanı resursların daha da səmərəli tətbiqi və s. Resurslara qənaət olunması texnikaya,texnologiyaya,istehsalın təşkilinə və qeyri-istehsal fəaliyyətinə,təsərrüfat mexanizminə olan vacib tələbdir.Resursların ciddi uçotu,aşkara çıxarılması,hərəkəti,sərfi,onların yaxşı tətbiqində işçilərin maddi və mənəvi maraqlarının olması,enerjiyə,yanacağa.suya,istiliyə,yaşayış fonduna qayğıkeş münasibət resurslara qənaətin mühüm tərkib hissələrindəndir.Onları 3 qrup şəklində - texniki-texnoloji,təşkilati və sosial-iqtisadi amillərə ayırmaq olar:
a)texniki amillər:
· materialların minimal itkilərini təmin edən texnologiyaların tətbiqi
· materialların optimal məsrəfini təmin edən avadanlığın tətbiqi
· tətbiq edilən resursların keyfiyyəinin yaxşılaşdırılması və qabaqcadan verilmiş xüsusiyyətlərlə materialın yaradılması
· resursların əldə edilməsi və saxlanılması üçün texniki bazanın təkmilləşdirilməsi
· xammalın emalının texnoloji rejiminin təkmilləşdirilməsi
· resursların məsrəfini modelləşdirmək üçün eksperimental bazarın yaradılması

b)təşkilati amillər:
-resursların alınması və istifadə edilməsi uçotunun təşkilinin təkmilləşdirilməsi
-resursların alınmasından istifadə olunması arasında müddətin ixtisar edilməsi
-texnoloji avadanlığın təmirinin keyfiyyətinin yüksəldilməsi
-resurslara qənaət məqsədilə istehsalın və əməyin təşkilinin təkmilləşdirilməsi
-resursların təkrar istehsalının təşkili
-resurslara qənaət üzrə təşkilati-texniki tədbirlərin işlənib hazırlanması və tətbiq edilməsi.

c)soisal-iqtisadi amillər
· miqyas effektinin,vaxta qənaət qanunun və b. təsirinin təhlili
· resursların idarə edilməsində menecmentin elmi yanaşmalarının tətbiq edilməsi
· funksional dəyər təhlili,proqnozlaşdırma,iqtisadi-riyazi modelləşdirmə metodlarının tətbiqi
· işçilərin əmək və istirahət şəraitinin yaxşılaşdırılması
· qənaətə görə stimullaşdırma və məsuliyyət tədbirlərinin tətbiq edilməsi
· qənaətə görə sosial-psixoloji tədbirlərin həyata keçirilməsi.
 Resurslara qənaət metodları dedikdə əvəz olunan variantla müqayisədə yeni investisiya variantında, faydalılıq-səmərəlilik vahidinə düşən resurs sərfinə qənaəti təmin edən konkret texnoloji üsullar,təşkilati-iqtisadi metodlar başa düşülür.Resurslara qənaət metodları təşkilati-texniki tədbirlər vasitəsilə realizə olunur.Fiziki və ya mənəvi cəhətcə köhnəlmiş texnologiyanın,avadanlığın,təşkilati layihələrin dəyişdirilməsi və ya menecmentin iqtisadi və başqa metodlarının istifadə olunmasını buna misal göstərmək olar.
Müəssisədə resursa qənaət strategiyası aşağıdakılar ola bilər:
1) əmtəənin strukturunu,fəaliyyət prinsipini sadələşdirmək
2)əmtəənin tərkib hissələrinin növdaxili vahidləşdirilməsi
3)əmtəənin konstruksiyasının texnolojiliyinin təkmilləşdirilməsi
4)istehsalın təşkilati-texniki inkişaf etdirilməsi
5)konkret növ resursu ucuz olan ölkədə keyfiyyətli əmtəənin konstruksiyasını dəyişdirmədən istehsalını genişləndirrmək
6)resursa qənaət amillərinin realizə olunması
 Menecerlər tərəfindən əmtəənin düzgün qiymətləndirilməsi və satış bazarının genişləndirilməsi müəssisənin mənfəətinin artmasına təsir edir. Bazar münasibətləri şəraitində əmtəəlik məhsulun satışı müəssisənin fəaliyyətinə qiymət vermək üçün əsas göstəricilərdən biridir.Bu göstəricinin mahiyyəti ondan ibarətdir ki, əgər məhsul satılarsa,deməli müəssisə və bilavasitə menecer öz fəaliyyətini düzgün qura bilmişdir.Əgər əmtəəlik məhsul satılmırsa müəssisə mənfəət əldə edə bilmir.Əmtəənin satış bazarının genişləndirilməsi marketinq funksiyasının həyata keçirilməsi ilə də  bağlıdır.
Marketinq istehsal və bazar sferalarının qarşılıqlı əlaqələrinin mərkəzində dayanır və həmin əlaqələrin səmərəliliyinin  və optimallığının müəyyən edilməsində əhəmiyyətli rol oynayır.Marketinq fəaliyyətinin ilkin mərhələsi isə bazarı öyrənmək olsa da,onun istehsal üçün də əhəmiyyəti çox böyükdür.
Müasir şəraitdə iqtisadi münasibətlər o qədər inkişaf edib mürəkkəb bir hal almışdır ki,hər hansı bir sahənin fəaliyyətini tənzimləmək üçün onlarla,bəzən yüzlərlə faktorların təsirini nəzərə almaq lazım gəlir.Bu cəhətdən menecment fəaliyyətinin təşkili də çoxlu amillərin nəzərə alınmasını vacib sayır.Menecerlər firmalarda fəaliyyət göstərmək üçün öz qabiliyyət və bacarıqlarından məqsədyönlü şəkildə istifadə edərək bir sıra metodların tətbiq edilməsinə istinad edirlər ki,bu metodlara aşağıdakılar aid edilir:
Təşkilati metodlar. Təşkilati metodların məhiyyəti ondan ibarətdir ki, menecer hər hansı fəaliyyətə başlamazdan əvvəl mütləq onu düzgün təşkil etməlidir: layihələndirməli, məqsəd seçilməli,reqlamentləşdirilməli,normalaşdırılmalı,müxtəlif situasiyalarda heyətin özünü necə aparmaq haqqında özü yazılı müxtəlif vasitələrlə təmin olunmalıdır.Başqa sözlə,adamları müvafiq olaraq yerləşdirmək,onlara tapşırıqlar vermək,necə hərəkət etməyi göstərmək,sonra isə onların fəaliyyətinə rəhbərlik etmək.Beləliklə idarəetmənin təşkilati metodları istehsal fəaliyyətini qabaqlayır,onun üçün lazımi şəraiti yaradır.Təşkilati metodlar bir növ passiv fəaliyyət hesab olunur,buna baxmayaraq,qalan 3 aktiv qrup üçün baza yaradır.
İnzibati metodlar.Bu metodları hökümlü motivasiya metodları adlandırırlar və bunun mahiyyəti adamları məcburi bu və ya digər fəaliyyətə cəlb etməyə sövq etməkdir.Bu metodların tətbiq edilməsinin əsas şərti qarşıda qoyulan məsələlərin eyni cür həlli üsulunun çoxluq təşkil etməsidir.Yəni,burada kənarlaşma buraxılmazdır.Odur ki,praktikada inzibati metodlar konkret bir variantlı tapşırıqlar şəklində realizə olunur ki,icraçılara minimal müstəqillik verilir.Nəticədə bütün məsuliyyəti sərəncam verən menecer daşıyır.
İqtisadi metodlar.Fəaliyyət formalarının xeyli mürəkkəbləşməsi şəraitində meydana çıxan problemlərin operativ həllərinin yerinə yetirilməsində inzibati metodların tətbiqi, idarəetmənin real tələblərinə cavab vermədiyindən iqtisadi metodlardan istifadə edilməyə başlanmışdır.İdarəetmənin iqtisadi metodları obyektə dolayı təsirləri nəzərdə tutur.İcraçı üçün yalnız məqsəd və davranışın ümumi xətti müəyyən edilir və o,təyin olunmuş həddlər daxilində müstəqil məqsədə nail olmaq üçün daha əlverişli yolları axtarır.Göstərilən təşəbbüs yalnız işçi üçün deyil,həmçinin müəssisə üçün əlverişlidir,tapşırığın vaxtında və keyfiyyətli yerinə yetirilməsi həmişə pulla mükafatlandırılır.Beləliklə,iqtisadi metodların əsasını işçini öz əməyinin nəticələrinə görə iqtisadi maraqlandırma təşkil edir.
Sosial-psixoloji metodlar.Lakin iqtisadi metodlar öz məhdudluğunu tezliklə göstərdi,əsasən bu özünü intelektual peşə sahiblərinin idarə edilməsində biruzə verdi.Belə ki,onlar üçün pul əlbəttə əhəmiyyətli olsa da iş üçün başlıca stimul deyildi.Bu məsələnin həllində sosial-psixoloji metodlar köməyə gəldi. Sosial-psixoloji metodlar iki istiqamətdə istifadə edilir:
· Birinci,kollektivdə işçilərin ovqatlarının yüksəldilməsi sayəsində işlərin yerinə yetirilməsi zamanı böyük verimi şərtləndirən əlverişli mənəvi-psixoloji iqlimin formalaşması
· İkinci,istehsal prosesində hər bir kəsin fərdi qabiliyyətlərin aşkar edilməsi və inkişafında özünü maksimal reallaşdırmanı təmin etməyə imkan verməsi.

Menecmentin sosial-psixoloji metodları qanunvericilik və normativ aktların tələblərinə riayət etməklə,firmanın qarşısında qoyulan məqsədin və ya tapşırılmış funksiyaların yerinə yetirilməsi üçün işçilərin sağlamlığını və onların arasında yaxşı mənəvi – psixoloji iqlimi saxlamaq şərti ilə kollektivdə sosial-psixoloji proseslərin idarə edilməsinə yönəlir.
Sosial-psixoloji proseslərin idarəetmə obyektləri aşağıdakılar ola bilər:
-buraxılan məhsulun və ya yerinə yetirilən xidmətin və ətraf təbii mühitin ekolojiliyi
-işçinin xarakteri,psixiki,antropometrik və psixofizioloji  xüsusiyyətləri
-iş yerinin və istehsal yerlərinin erqonomikliyi
-kadrların seçilməsi,yerləşdirilməsi,hazırlanması yenidən hazırlanması və motivasiyası
-iş yerinin təşkili
-işçilərin əməyinin stimullaşdırılması sistemi
-kollektivdə mənəvi-psixoloji iqlim
-işçilərin istirahət şəraiti
-ərazinin infrastrukturu
Ümumilikdə götürsək,menecerlər qarşısında aşağıdakı kimi məqsədlər qoyula bilər:istehsal xərcləri müəyyən qədər olan müəyyən miqdarda məhsul istehsal etməli;zay məhsulun faizini azaltmaq; işçi qüvvəsinin yerdəyişməsinə yol verməmək; təyin olunmuş müddətə qədər yeni avadanlıq almaq və yerləşdirmək və ya işləyən avadanlığın yerini dəyişdirmək və s. Bunlar kollektivin məqsədlərinin kəmiyyət göstəriciləri sayılırlar.
Məqsədin keyfiyyət göstəriciləri qeyri-müəyyənlik xarakteri daşıyır və kollektivin müəyyən dövr (il,rüb,ay) üçün ümumi şəkildə məsələlərini əks etdirir.Lakin istehsalın gedişi zamanı ortaya yeni situasiyalar çıxır ki,bu zaman da onları yoluna qoymaq menecerə həvalə edilə bilər: 
· İdarəetmə,iqtisadiyyat,mühasibat üzrə mütəxəssislər üçün avtomatlaşdırılmış iş yerlərinin yaradılması ilə əlaqədar istehsalın idarə edilməsinin təşkilati strukturunu təkmilləşdirmək ;
· Müəssisənin,sexlərin funksional xidmət kadrlarının yenidən hazırlanmasını həyata keçirmək və s.
Belə ki,sexlərdə işçilərin kollektiv fəaliyyəti təşkil edildiyindən hər bir məqsəd də qrup üçün qoyulmalıdır.Bununla əlaqədar olaraq bu formada işləyən hər bir işçiyə məqsədin məlum olması vacibdir.Bu zaman hər bir işçi məqsədə çatma yollarını,kollektivin işinin nəticələrini və səmərəliliyini qiymətləndirə bilər.
İstehsal bölmələrinin hər birinin məsələləri müxtəlif ola bilər,lakin əsas idarəetmə məqsədi onlardan hər biri üçün eynidir: verilmiş məhsul buraxılışı üzrə istehsal proqramını şərtsiz yerinə yetirmək və bu zaman material,əmək,vaxt və pul vəsaitlərinin minimal məsrəflərinə nail olmaq.
Müəssisələrdə işlərin təşkil edilməsi və mövcud şəraitdən asılı olaraq müxtəlif idarəetmə texnologiyaları istifadə olunur : bunlara məqsədə görə idarəetmə,nəticələrə görə idarəetmə,tələbata və maraqlar bazasına görə idarəetmə,daimi yoxlamalar və göstərişlər yolu ilə idarəetmə,heyətin fəallığının artırılması yolu ilə idarəetmə aiddir.
     Son dövrlərdə idarəetmənin matris strukturunun modifikasiya olunmuş formalarından daha geniş istifadə olunur.Bunun əsas səbəbi rəqabətdə yeniliklərin əsas rol oynamasıdır.Bundan başqa,hər bir firma yarandığı anda mövcud  olan strukturla həmişə işləyə bilməz.Əvvəla,müəyyən müddət keçdikdən sonra kadrların hamısı baş menecerin ümidlərini doğrultmur.İkincisi,baş menecer ayrı-ayrı menecerlərin,işçilərin xarakterinə,iş stilinə və üslubuna,real potensial imkanlarına,novator və yaradıcılıq qabiliyyətinə tam bələd olur və bu əsasda yeni funksional qruplar,vəzifələr yaradır və kadrları düzgün seçir və yerləşdirir.Nəticədə tamamilə yeni struktur və yeni münasibətlər,işgüzar mühit yaranır.Menecerin vəzifəsi elə struktur seçməkdir ki,həmin struktur müəssisənin məqsəd və məsələlərinə və həmçinin ona təsir edən xarici və daxili amillərə hamıdan yaxşı cavab versin.Müəssisənin idarə edilməsinin konkret təşkilati strukturunu göstəricilər,parametrlər,amillər və əlamətlər qrupu müəyyən edir:
· idarəedici amillər: texnologiya; mövcud heyət; xarici ətraf mühit; qərarlar sistemi; müəssisənin ölçüsü; mövcud qərarlaşmış struktur; biznes strategiyası
· təyin edilən parametrlər: idarəetmə səviyyələrinin sayı; işçilərin bölüşdürülməsi; bölmələrin miqdarı; işçilərin avtomatlaşdırılması dərəcəsi; tabeçilikdə olanların sayı; vəzifələrin bölüşdürülməsi
Firmanın  fəaliyyət göstərməsini menecment sisteminin xarici mühitinin iqtisadi amillərinə aid edirlər.Həmin parametrlər firma tərəfindən müəyyən olunur.Firmanın fəaliyyət göstərməsinin iqtisadi normativlərinə aid etmək olar:
· konkret  bazarlar üzrə rəqabət qabiliyyətli məhsulun xüsusi çəkisi
· konkret məhsul növü üzrə rentabellik norması
· dövriyyə vəsaitlərinin dövretmə qabiliyyəti
· əmək məhsuldarlığı
· investisiyanın kapital verimi
· firmanın balans mənfəətində verginin payı
· əməyin fondla silahlanması
· firmanın işçilərinin ümumi sayında əsas işçilərin xüsusi çəkisi
· istehsalın və idarəetmənin avtomatlaşdırma səviyyəsi
Bu normativlər,firmanın və rəqib məhsullarının keyfiyyəti,resurs tutumu və istehsalın təşkilati-texniki səviyyəsinin əsas göstəricilərinin marketinq tədqiqatları,təhlili və proqnozlarının nəticələri əsasında işlənib hazırlanmalıdır.
Müəssisənin sosial siyasəti-menecment məqsəd altsisteminin təşkiledicilərindən olaraq,müəssisə rəhbərliyinin kollektivin sosial inkişafı və ətraf mühitin mühafizəsi sahəsində yeritdiyi strateji tədbirlər sistemidir.
Sosial siyasət işçilərin normal əmək və istirahət şəraitinin yaradılması sahəsində məqsədə nail olunmasına,istehsalatda,yolda,məişətdə,istirahət yerlərində təhlükəsizliyin təmin olunmasına,işçilərin tələblərinin ödənilməsinə və inkişaf etdirilməsinə,sağlamlığın möhkəmləndirilməsinə,ekosistemin saxlanılmasına yönəlir.
Kollektivin sosial inkişafı və Ətraf mühitin mühafizəsi göstəricilərinə məcburi bunlar daxil edilməlidir:
· əmək təhlükəsizliyi göstəricilərinin təyin olunmuş normativlərə uyğunluq səviyyəsi
· iş yerlərinin istehsal meydançaları ilə təmin olunma və işçilərin sosial-istehsal tələbatlarının istirahət,şəxsi gigiyena,qidalanma obyektləri ilə təmin olunma dərəcələri
· işçilərin sosial-məişət tələbatlarının mənzil,nəqliyyat vasitələri,səhiyyə,təhsil obyektləri ilə,məktəbəqədər təşkilatlarla təmin olunma dərəcəsi
· iş yerlərinin ekoloji və erqonomik göstəricilərinin təyin olunmuş normativlərdən kənarlaşma dərəcəsi
· işçilərin xəstəliyinə görə iş vaxtının itkisi
· işdə zədə almalar göstəricisi
· dərəcələrə görə işçilərin orta əmək haqqı
· dərəcələr üzrə kadr axıcılığı
· kollektivin sosial inkişafı üzrə tədbirlərin həyata keçirilməsi üçün müəssisənin hesabı mənfəətindən ayrılan hissə
· ətraf mühitin mühafizəsi üçün mənfəətdən ayrılan hissə.
Kollektivin sosial inkişafı və ətraf mühitin mühafizəsi  parametrlərinin faktiki vəziyyətini təhlil edərək onları beynəlxalq,dövlət,sahə və ərazi normativlərilə müqayisə edən firma rəhbərliyi bu sahədə nöqsanları müəyyən etməli və onların ləğvi üçün strateji tədbirlər sistemi işləyib hazırlamalıdır.





Nəticə
Artıq bizə məlumdur ki,qədim dövrlərdə insan qrupları və ya müəyyən təşkilatlar kortəbii şəkildə idarə olunurdu.Lakin vaxt keçdikcə,məhsuldar qüvvələr inkişaf edib yeni forma aldıqca istehsal münasibətləri dəyişməyə başladı.Bu da nəticə etibarilə bazar iqtisadiyyatında mövcud olan münasibətlərin mürəkkəbləşməsilə xarakterizə olundu.XIX əsrin ortalarından azad rəqabət bazarı kök saldıqca, firmalar bazarda tələb-təklif qanunlarına uyğun fəaliyyətlərini qurmağa başladılar. Daha sonra kapitalist münasibətləri yeni mərhələyə qədəm qoydu: bu mərhələ kapitalın mərkəzləşməsi və təmərküzləşməsi hesabına baş verdi.Odur ki,firmalar getdikcə böyüdükcə, orada olan münasibətlər də kəskin xarakter almağa başladı və idarəetmə prosesi çətinləşməyə doğru yol almış oldu.Odur ki,bazar özü yeni fəaliyyət sahəsi olan – menecment sferasının yaranmasına gətirib çıxardı.Həmin dövrdən etibarən menecment fəaliyyəti müəssisələri idarəetməklə onları bazarda ayaqda tutmağa  səy göstərdi.Bir elm olaraq daha sonralar getdikcə təkmilləşdi və demək olar ki,müəssisəni əhatə edən bütün sferalardakı münasibətləri tənzim etməyi öz boynuna götürdü.İndiki dövrdə isə artıq iri müəssisələrdə bir deyil,kateqoriyalar üzrə menecerlər fəaliyyət göstərir və demək olar ki,onlar bazarda mövcud olan ən yüksək gəlirli kateqoriyaya aid edilir.
Bəzi müəssisələrdə,xüsusən kiçik müəssisələrdə rəhbərlər elə özləri menecment funksiyasını yerinə yetirmiş olurlar.Lakin istehsal imkanları,firmada çalışan işçilərin sayı artdıqca və satışın həcmində irəliləyiş olduqda, o zaman firmanı yeni əsaslarla idarə etmək zərurəti ortaya çıxır ki,bu zaman da menecment fəaliyyəti köməyə gəlir.Firmada mövcud olan mühit o dərəcə qarışıq və mürəkkəb xarakter almışdır ki,menecerlərin idarəetməyə cəlb edilməsi bir növ obyektiv zərurət halını almışdır.Beləliklə, menecment müəssisənin istehsal fəaliyyətinin bütün mərhələlərini öz nəzarəti altında saxlamaqla onun yüksək mənfəət əldə etməsi üçün bütün imkanlardan istifadə edir.Aydındır ki,bu zaman o istehsalın artırılmasına təkan verən bütün addımları atır,bunlardan ən başlıcası istehsal olunmuş məhsula optimal qiymət qoymaq,onun keyfiyyətinin arzuolunan səviyyəyə çatdırmaq,ETT-nin nailiyyətlərindən maksimum istifadə etmək,firmanın istehsal infrastrukturunu yaxşılaşdırmaq,məhsulların tanıdılması üçün reklam işləri görmək və s. aid edilir.Odur ki,menecment firmaya bir növ öz müəssisəsi kimi yanaşır və onun mənfəətinin artmasının öz mənfəətinin artması hesab edir.Bu da menecerlərə daha aşağı ehtimallı riskləri etməyə və naməlum situasiyalara düşməkdən qaçmağa stimul verir.

